УИХ-НЫ 2002 ОНЫ НАМРЫН ЭЭЛЖИТ ЧУУЛГАНЫ 11 ДҮГЭЭР САРЫН
20-НЫ ӨДӨР /ЛХАГВА ГАРИГ/-ИЙН НЭГДСЭН ХУРАЛДААНААР
ХЭЛЭЛЦЭХ АСУУДАЛ

15.00 цагаас:

1. Төсвийн тухай хуулийн шинэчилсэн найруулгын төсөл /анхны хэлэлцүүлэг/

Уг асуудлын талаар Төсвийн байнгын хорооны дүгнэлтийг УИХ-ын гишүүн А.Базархүү танилцуулна.

 
2.  Бусад асуудал


Улсын Их Хурлын 2002 оны намрын ээлжит чуулганы 11-р сарын 20-ны (Лхагва гариг) өдрийн хуралдаан 15 цаг 10 минутад эхлэв.


Хуралдааныг Улсын Их Хурлын дарга С.Төмөр-Очир нээж, ирц, хэлэлцэх асуудлыг танилцуулав.


Хуралдаанд ирвэл зохих 76 гишүүнээс 55 гишүүн ирж, 72.3 хувийн ирцтэй байв. Үүнд:


Чөлөөтэй: Ж.Бямбадорж, П.Нямдаваа, Д.Лүндээжанцан, Л.Одончимэд, У.Хүрэлсүх, Д.Дэмбэрэлцэрэн, Б.Баттулга, Н.Энхбаяр, Ө.Энхтүвшин, Р.Содхүү, Ч.Улаан, Ц.Нямдорж, Л.Даваацэдэв, Л.Гүндалай

Өвчтэй: Ц.Дашдорж, Ц.Оюунбаатар, Р.Амарсайхан, С.Төмөр

Тасалсан: С.Оюун, Б.Эрдэнэбат, Д.Алтай


Нэг.Төсвийн тухай хуулийн шинэчилсэн найруулгын төсөл (анхны хэлэлцүүлэг)


Энэ асуудлыг хэлэлцэхэд Санхүү, эдийн засгийн дэд сайд Л.Энхтайван, мөн яамны Төсвийн бодлого, зохицуулалтын газрын дарга Э.Сандагдорж, мөн газрын орлогч дарга Н.Энхбаяр, хэлтсийн дарга П.Ганчимэг, мэргэжилтэн С.Мөнгөнцэцэг, УИХ-ын Тамгын газрын хуулийн ахлах зөвлөх Н.Цогтсайхан, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.


Хуулийн төслийг анхны хэлэлцүүлэгт бэлтгэсэн тухай Төсвийн байнгын хорооны дүгнэлтийг УИХ-ын гишүүн А.Базархүү танилцуулав.


Танилцуулгатай холбогдуулан Улсын Их Хурлын гишүүн Р.Цогтбаатар, Ц.Өөлд, Ч.Раднаа, Ж.Наранцацралт, П.Жасрай, Н.Ганбямба нарын асуусан асуултад УИХ-ын гишүүн А.Базархүү, Н.Баяртсайхан, Б.Эрдэнэбилэгт, ажлын хэсгээс Л.Энхтайван, Э.Сандагдорж нар хариулт өгөв.


Хуулийн төслийн дараахь зүйл, заалтуудаар санал хураалт явагдав.


С.Төмөр-Очир:
-1-р санал. Хуулийн нэрийг “Монгол Улсын нэгдсэн төсвийн тухай хууль” гэж өөрчлөх гэсэн Байнгын хорооны саналыг дэмжье.


Дэмжсэн 39


Татгалзсан 12


Бүгд 51


76.5 хувийн саналаар Байнгын хорооны санал дэмжигдлээ.


2-р санал.Төслийн “Хуулийн зорилт” гэсэн 1-р зүйлийн 1.1-ийг дараахь байдлаар өөрчлөн найруулах:


1.1.Энэ хуулийн зорилт нь Монгол Улсын төсөв, төсвийн захирагчийн эрх, үүрэг, төсвийн орлого, зарлагын ангилал, төсвийн гүйцэтгэлийг тайлагнах, төсвийн бүртгэлтэй холбогдсон харилцааг зохицуулахад оршино гэсэн Байнгын хорооны саналыг дэмжье.


Дэмжсэн 38


Татгалзсан 9


Бүгд 47


80.9 хувийн саналаар Байнгын хорооны санал дэмжигдлээ.


3-р санал.Төсөлд “Төсвийн, түүний бүрэлдэхүүн” гэсэн дараахь зүйлийг шинээр нэмэх.


… дугаар зүйл.Төсөв, түүний бүрэлдэхүүн

1.Төрийн чиг үүргийг хэрэгжүүлэхэд шаардагдах санхүүгийн эх үүсвэрийг бий болгох зорилгоор тухайн төсвийн жилд төрийн мэдэлд хуримтлуулан хуваарилж зарцуулах мөнгөн хөрөнгийн орлого, зарлагын тэнцлийг Монгол Улсын нэгдсэн төсөв гэнэ.


2.Монгол Улсын нэгдсэн төсөв нь улсын төсөв болон орон нутгийн төсвөөс бүрдэнэ:


2.1.Улсын Их Хурлаас баталсан, Засгийн газрын бүрдүүлэн, зарцуулах төсвийг Улсын төсөв гэнэ.


2.2.Иргэдийн Төлөөлөгчдийн Хурлаас баталсан, аймаг, нийслэл, сум, дүүргийн Засгийн даргын бүрдүүлэн, зарцуулах төсвийг орон нутгийн төсөв гэнэ.


3.Орон нутгийн төсөв нь аймаг, нийслэлийн төсвөөс, аймаг, нийслэлийн төсөв нь сум, дүүргийн төсвөөс бүрдэнэ гэсэн Байнгын хорооны саналыг дэмжье.


Дэмжсэн 36


Татгалзсан 11


Бүгд 47


76.6 хувийн саналаар Байнгын хорооны санал дэмжигдлээ.


4-р санал.Төсөлд “Төсвийн жил” гэсэн дараахь зүйлийг шинээр нэмэх:


… дугаар зүйл. Төсвийн жил

1.Төсвийн жил нь тухайн оны 1-р сарын 1-ний өдрөөс эхэлж 12-р сарын 31-ний өдрөөр дуусгавар болно гэсэн Байнгын хорооны саналыг дэмжье.


Дэмжсэн 41


Татгалзсан 6


Бүгд 47


87.2 хувийн саналаар Байнгын хорооны санал дэмжигдлээ.


5-р санал.Төсөлд “Төсвийн захирагч” гэсэн дараахь зүйлийг шинээр нэмэх:


… дугаар зүйл.Төсвийн захирагч

1.УИХ болон тухайн шатны иргэдийн Төлөөлөгчдийн Хурлын баталсан төсвийг төсвийн жилд захиран зарцуулах, түүний үр дүнгийн төлөө хариуцлага хүлээх, гүйцэтгэлийг гаргаж тайлагнах үүрэг бүхий төрийн захиргааны болон төсөвт байгууллагын зохих эрх олгогдсон албан тушаалтныг төсвийн захирагч гэнэ.


2.Төсвийн захирагчийг ерөнхийлөн захирагч, шууд захирагч гэж ангилна.


3.Төсвийн захирагчийн хүлээх эрх, үүргийг Төсвийн байгууллагын удирдлага, санхүүжилтийн тухай хуулиар зохицуулна гэсэн Байнгын хорооны саналыг дэмжье.


Дэмжсэн 39


Татгалзсан 8


Бүгд 47


83.0 хувийн саналаар Байнгын хорооны санал дэмжигдлээ.


6-р санал. Төслийн “Төсвийн талаарх санхүү, төсвийн асуудал эрхэлсэн төрийн захиргааны төв байгууллагын эрх үүрэг” гэсэн 3-р зүйлд дараахь хэсгийг нэмэх:


1.Зээлийг эргүүлж төлөх баталгааг Засгийн газрын зөвшөөрснөөр санхүү, төсвийн асуудал эрхэлсэн Засгийн газрын гишүүн гаргана. Төсвөөс нэмэгдэл санхүүжилт шаардагдах гэрээ хэлэлцээрийг зөвхөн санхүү, төсвийн асуудал эрхэлсэн Засгийн газрын гишүүний зөвшөөрснөөр байгуулна гэсэн Байнгын хорооны саналыг дэмжье.


Дэмжсэн 33


Татгалзсан 14


Бүгд 47


70.2 хувийн саналаар Байнгын хорооны санал дэмжигдлээ.


7-р санал.Төслийн 2-р бүлгийн гарчиг “Төсвийн орлого, зарлагын ерөнхий ангилал” гэснийг “Төсвийн орлого, зарлага” гэж өөрчлөх Байнгын хорооны саналыг дэмжье.


Дэмжсэн 38


Татгалзсан 9


Бүгд 47


80.9 хувийн саналаар Байнгын хорооны санал дэмжигдлээ.


8-р санал.Төслийн “Төсвийн орлого, зарлагын ангилал” гэсэн 6-р зүйл, “Улсын төсвийн зарлагын ангилал” гэсэн 10-р зүйлийг нэгтгэн дараахь байдлаар өөрчлөн найруулах:


6 дугаар зүйл.Төсвийн орлого, зарлагын ангилал


6.1.Төсвийн орлогыг дараахь байдлаар ангилна:




6.1.1.татварын нэр төрлөөр;




6.1.2.төсвийн орлогын нэр төрлөөр;




6.1.3.төсвийн орлогыг төвлөрүүлэгч байгууллагаар.


6.2.Төсвийн зарлагыг дараахь байдлаар ангилна:



6.2.1.эдийн засгийн ангиллаар хуваарилсан төсөв;



6.2.2.бүтээгдэхүүний ангиар хуваарилсан төсөв;



6.2.3.төсвийн ерөнхийлөн захирагчийн төсөв;



6.2.4.төсвийн ерөнхийлөн захирагчид хуулиар харьяалуулсан байгууллагын төсөв.


6.3.Төсвийн орлого, зарлагын дэлгэрэнгүй ангиллыг Засгийн газар тогтоож батална.


6.4.Энэхүү ангиллыг төсвийн зохих шатны эрх захирагчид дагаж мөрдөх үүрэгтэй гэсэн Байнгын хорооны саналыг дэмжье.


Дэмжсэн 33


Татгалзсан 14


Бүгд 47


70.2 хувийн саналаар Байнгын хорооны санал дэмжигдлээ.


9-р санал.Төслийн “Төсвийн орлого” гэсэн 7-р зүйлд дараахь хэсгийг нэмэх:


7.1.Төрийн чиг үүргийг хэрэгжүүлэх зорилгоор бүх шатны төсөвт зохих хууль тогтоомжийн дагуу бүрдүүлэн хуримтлуулж байгаа албан татвар, төлбөр, хураамж, хүү, торгууль болон гадаад, дотоод бусад эх үүсвэрээс бүрдэх орлогыг төсвийн орлого гэнэ гэсэн Байнгын хорооны саналыг дэмжье.


Дэмжсэн 34


Татгалзсан 13


Бүгд 47


72.3 хувийн саналаар Байнгын хорооны санал дэмжигдлээ.


10-р санал.Мөн зүйлийн 7.2.2.-т “орон нутгийн өмчийн эд хөрөнгийг” гэсний дараа “ашигласны төлбөр болон” гэж нэмэх гэсэн Байнгын хорооны саналыг дэмжье.


Дэмжсэн 37


Татгалзсан 10


Бүгд 47


78.7 хувийн саналаар Байнгын хорооны санал дэмжигдлээ.


11-р санал.Төслийн “Улсын төсвийн орлого” гэсэн 8-р зүйлийн 8.2.2, мөн “Орон нутгийн төсвийн орлого” гэсэн 9-р зүйлийн 9.2.2, 9.4.2-ын “эд хөрөнгийг” гэсний дараа “ашигласны төлбөр болон” гэж тус тус нэмэх гэсэн Байнгын хорооны саналыг дэмжье.


Дэмжсэн 36


Татгалзсан 11


Бүгд 47


76.6 хувийн саналаар Байнгын хорооны санал дэмжигдлээ.


12-р санал.”Төсвийн орлого” гэсэн 8-р зүйлд 8.3.гэсэн дараахь хэсгийг шинээр нэмэх:


8.3.Нийгмийн даатгалын шимтгэл, эрүүл мэндийн даатгалын хураамжийн орлого нь улсын төсвийн орлого байна гэсэн Цэвээнжав гишүүний санал, Байнгын хороо дэмжсэн.


УИХ-ын гишүүн Д.Цэвээнжав саналаа татаж авах гэсэн боловч Төсвийн байнгын хорооны дарга Н.Баяртсайхан, ажлын хэсгээс Л.Энхтайван, Н.Цогтсайхан нар тайлбар хийж Байнгын хорооны саналыг дэмжье гэдгээр санал хураалт явуулав.


Дэмжсэн 33


Татгалзсан 14


Бүгд 47


70.2 хувийн саналаар Байнгын хорооны санал дэмжигдлээ.


С.Төмөр-Очир:
-13-р санал.Төсөлд “Төсвийн зарлага” гэсэн дараахь зүйлийг шинээр нэмэх:


… дугаар зүйл.Төсвийн зарлага.


1.Төрийн чиг үүргийг хэрэгжүүлэхийн тулд батлагдсан төсвөөс төсвийн захирагчийн үйл ажиллагаа, түүний үр дүнг санхүүжүүлэхээр хуваарилж, зарцуулж буй төсвийн хөрөнгийг төсвийн зарлага гэнэ.


2.Төсвийн хөрөнгийн хуваарилалт,санхүүжилт, зарцуулалт,гүйцэтгэл,тайлан гаргахтай холбогдсон харилцааг Төсвийн байгууллагын удирдлага, санхүүжилтийн хуулиар зохицуулна.


3.Орон нутгийн төсвийн хариуцан санхүүжүүлэхээс бусад төрийн үйл ажиллагааг улсын төсвөөс санхүүжүүлнэ гэсэн Байнгын хорооны саналыг дэмжье.


Дэмжсэн 39


Татгалзсан 8


Бүгд 47


83.0 хувийн саналаар Байнгын хорооны санал дэмжигдлээ.


Төсвийн байнгын хорооны дарга Н.Баяртсайхан 14, 18 дахь саналуудыг татаж авахаар болсон үндэслэлээ тайлбарлаж, саналаа татаж авав.


С.Төмөр-Очир:
-15-р санал. Мөн зүйлийн “9.3.2.авто тээврийн болон өөрөө явагч хэрэгслийн албан татвар” гэснийг хасч, “Аймаг, нийслэлийн төсвийн татварын орлого дараахь орлогоос бүрдэнэ” гэсэн 9.2 дахь хэсэгт нэмж оруулах гэсэн Байнгын хорооны саналыг дэмжье.


Дэмжсэн 35


Татгалзсан 14


Бүгд 49


71.4 хувийн саналаар Байнгын хорооны санал дэмжигдлээ.


16-р санал.Мөн зүйлийн “9.1.4.ус, рашаан ашигласны төлбөр” гэснийг хасах гэсэн Э.Гомбожав, Б.Эрдэнэбилэгт нарын санал.Байнгын хороо дэмжсэн. Байнгын хорооны саналыг дэмжье.


Дэмжсэн 30


Татгалзсан 19


Бүгд 49


61.2 хувийн саналаар Байнгын хорооны санал дэмжигдлээ.


17-р санал. “9.1.5.ашигт малтмалын хайгуул хийх болон ашиглалт явуулахад олгох тусгай зөвшөөрлийн төлбөр” гэснийг хасч “Улсын төсвийн орлого” гэсэн 8-р зүйлийн 8.1 дэх хэсэгт нэмж оруулах гэсэн Байнгын хорооны саналыг дэмжье.


Дэмжсэн 32


Татгалзсан 15


Бүгд 47


68.1 хувийн саналаар Байнгын хорооны санал дэмжигдлээ.


19-р санал.Төсөлд “Засгийн газрын тусгай сан” гэсэн дараахь зүйлийг шинээр нэмэх:


… дугаар зүйл.Засгийн газрын тусгай сан.


1.Засгийн газрын захиран зарцуулах эрхийн хүрээнд Засгийн газрын нөөц хөрөнгө, болзошгүй зардлын эрсдлийн санг улсын төсвийн бүрэлдэхүүн хэлбэрээр Улсын Их Хурлын зөвшөөрлөөр байгуулан зарцуулж болно.


2.Байгалийн гэнэтийн аюул, гамшигт үзэгдэл болон гадаад, дотоод зах зээлийн орчны нөлөөллийн улмаас нийт эдийн засаг, улсын төсөвт учирч болзошгүй эрсдлээс сэргийлэх зорилгоор жил тутам дотоодын нийт бүтээгдэхүүний 1 хүртэлх хувьтай тэнцэх хэмжээний эрсдлийн санг байгуулж болно.


3.Засгийн газрын нөөц хөрөнгө, болзошгүй зардлын эрсдлийн санг бүрдүүлэх, зарцуулах,төсвийн хуваарилагдаагүй зардлыг зарцуулах журмыг хуулиар зохицуулна гэсэн Байнгын хорооны саналыг дэмжье.


Дэмжсэн 35


Татгалзсан 12


Бүгд 47


74.5 хувийн саналаар Байнгын хорооны санал дэмжигдлээ.


20-р санал.Төслийн “Бусад зүйл” гэсэн 11-р зүйлд дараахь хэсгийг шинээр нэмэх:


11.5.Төрийн сангийн дансыг Монголбанк,түүний харьяа салбарууд болон гэрээний үндсэн дээр арилжааны банкуудад байршуулж болно гэсэн Байнгын хорооны саналыг дэмжье.


Дэмжсэн 40


Татгалзсан 7


Бүгд 47


85.1 хувийн саналаар Байнгын хорооны санал дэмжигдлээ.


21-р санал.Төсөлд “Төсвийн гүйцэтгэлийг тайлагнах” гэсэн дараахь зүйлийг шинээр нэмэх:


… дугаар зүйл.Төсвийн гүйцэтгэлийг тайлагнах

1.Засгийн газар улсын төсөв (үүний дотор Засгийн газрын тусгай сан, хуваарилагдаагүй зардал)-ийн гүйцэтгэлийг бүтэн жилээр гаргаж Улсын Их Хуралд өргөн мэдүүлнэ.


2.Улсын төсвийн гүйцэтгэлийг тайлагнах журмыг Төсвийн байгууллагын удирдлага, санхүүжилтийн хуулиар зохицуулна гэсэн Байнгын хорооны саналыг дэмжье.


Дэмжсэн 36


Татгалзсан 11


Бүгд 47


76.6 хувийн саналаар Байнгын хорооны санал дэмжигдлээ.


Төсвийн байнгын хорооны анхны хэлэлцүүлгээр нь батлая гэсэн горимын саналыг дэмжье.


Дэмжсэн 34


Татгалзсан 14


Бүгд 48


70.8 хувийн саналаар Байнгын хорооны горимын санал дэмжигдлээ.


Төсвийн тухай хуулийн шинэчилсэн найруулга гэсэн хуулийг бүхэлд нь батлая.


Дэмжсэн 37


Татгалзсан 11


Бүгд 48


77.1 хувийн саналаар шинэ нэрээр Монгол Улсын нэгдсэн төсвийн тухай хууль батлагдлаа. 


Хууль хүчингүй болсонд тооцох тухай хуулийг батлая.


Дэмжсэн 36


Татгалзсан 13


Бүгд 49


73.5 хувийн саналаар хуучин хууль хүчингүй боллоо.


Энэ өдрийн хуралдаан 16 цаг 30 минутад дуусав.


ТАНИЛЦСАН:



ТАМГЫН ГАЗРЫН 


ЕРӨНХИЙ НАРИЙН

БИЧГИЙН ДАРГА






Д.БАТБААТАР


ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА






Ц.НАРАНТУЯА

УЛСЫН ИХ ХУРЛЫН 2002 ОНЫ НАМРЫН ЭЭЛЖИТ

ЧУУЛГАНЫ 11 ДҮГЭЭР САРЫН 20-НЫ ӨДРИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

С.Төмөр-Очир:
-Өнөөдрийн ирцээр гадаадад Улаан, Хүрэлсүх, Одончимэд, Лүндээжанцан, Дэмбэрэлцэрэн, Баттулга, Содхүү, Гүндалай, Нямдаваа нар гадаадад байна. Энхтүвшин эмнэлэгт, Оюунбаатар, Дашдорж нар эмнэлэгт байна. Ингээд өнөөдрийн ирц 61.8 хувьтай байна. Улсын Их Хурлын тухай хуулийн 8-р зүйлийн 5 дахь хэсгийн УИХ-ын нэгдсэн хуралдааныг чуулганы хугацаанд шаардлагатай бол 7 хоногийн Лхагва гаригийн үдээс хойш зохион байгуулж байна гэсэн заалтыг үндэслэж УИХ-ын чуулганы 11-р сарын 20-ны өдрийн нэгдсэн хуралдаан нээснийг мэдэгдье.


Өнөөдрийн нэгдсэн хуралдаанаар Төсвийн тухай хуулийн шинэчилсэн найруулгын анхны хэлэлцүүлэг явуулна. Бусад асуудал төлөвлөж байна, одоогоор яг бусад асуудал, тийм асуудал оруулъя гэсэн зүйл алга байна. Ингээд өнөөдрийнхөө хэлэлцэх асуудалд оръё. 


Төсвийн тухай хуулийн шинэчилсэн найруулгын төслийн анхны хэлэлцүүлгийг явуулъя. Хуулийн төслийн талаар Төсвийн байнгын хорооны дүгнэлтийг сонсоё. Төсвийн байнгын хорооны дүгнэлтийг УИХ-ын гишүүн Базархүү танилцуулна. 


Ажлын хэсэг Санхүү, эдийн засгийн дэд сайд Энхтайван, СЭЗЯ-ны Төсвийн бодлого, зохицуулалтын газрын дарга Сандагдорж, орлогч дарга Энхбаяр, хэлтсийн дарга Ганчимэг, мэргэжилтэн Мөнгөнцэцэг нар байна.


А.Базархүү:
-Улсын Их Хурлын дарга, эрхэм гишүүд ээ,


Засгийн газраас өргөн мэдүүлсэн Төсвийн тухай хуулийн шинэчилсэн найруулгын төслийг УИХ-ын чуулганы нэгдсэн хуралдаанаар хэлэлцэхээр шийдвэрлэж анхны хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ. Төсвийн байнгын хорооны 2002 оны 11-р сарын 19-ний өдрийн хуралдаанаар Төсвийн тухай хуулийн шинэчилсэн найруулгын төслийг анхны хэлэлцүүлэгт бэлтгэсэн тухай асуудлыг хэлэлцээд дараахь дүгнэлтийг гаргаж байна.


Төсвийн тухай хууль нь төсвийн харилцааны үндсэн зарчмуудыг зохицуулах ерөнхий хууль байх нь зүйтэй гэж үзэж найруулгын болон зарчмын дараахь үндсэн өөрчлөлтүүдийг оруулж байна. Үүнд:


1.Хуулийн нэрийг Монгол Улсын нэгдсэн төсвийн тухай хууль гэж өөрчлөх

2.Төсөлд төсөв, түүний бүрэлдэхүүнийг Засгийн газрын бүрдүүлж зарцуулах улсын төсөв, аймаг, хот, сум, дүүргийн Иргэдийн төлөөлөгчдийн хурлаас батлах аймаг, нийслэл, сум, дүүргийн төсвөөс Монгол Улсын нэгдсэн төсөв бүрдэхээр төсөвт өөрчлөлт орууллаа.


3.Хуулийн төсөлд төсвийн жилийг календарийн жилээр байхаар тооцож нэмж тусгалаа.


4.Төсөлд УИХ болон зохих шатны иргэдийн төлөөлөгчдийн хурлаас баталсан төсвийг тайлант хугацаанд захиран зарцуулах, түүний үр дүнгийн төлөө хариуцлага хүлээх, гүйцэтгэлийг гаргаж тайлагнах үүрэг бүхий төрийн захиргааны болон төсөвт байгууллагын зохих эрх олгогдсон албан тушаалтныг төсвийн захирагч байна гэсэн заалтыг оруулж байна.


5.Монгол Улсын төсвөөс эргэж төлөх нөхцлөөр олгох зээлийн баталгааг хууль эрх зүйн үүднээс баталгаажуулах шаардлагаар Засгийн газрын зөвшөөрснөөр зээл олгож болох, нэмэгдэл гэрээ хэлэлцээр байгуулах зөвшөөрөл олгох эрхийг санхүү, төсвийн асуудал хариуцсан Засгийн газрын гишүүнд олгохоор төсөлд тусгав.


6.Төсвийн төсөлд орлого, зарлагын ангилалыг зүйл болгон оруулж Монгол Улсын төсвийн орлого, татварын нэр төрлөөр, төсвийн орлогын нэр төрлөөр, орлогыг төвлөрүүлэгч байгууллагаар ангилахаар төсөлд орууллаа. Төсвийн орлого, зарлагын дэлгэрэнгүй ангилалыг санхүү, эдийн засгийн асуудал эрхэлсэн Засгийн газрын гишүүн тогтоож байхаар төсөлд байсныг Засгийн газар тогтоохоор өөрчилж байна.


Мөн газрын төлбөрийн орлого, ус, рашаан ашигласны төлбөрийг сум, дүүргийн төсөвт, авто тээврийн болон өөрөө явагч хэрэгслийн татварыг аймаг, нийслэлийн төсөвт, ашигт малтмалын хайгуулыг ашиглалт явуулах зөвшөөрлийн төлбөрийг улсын төсөвт оруулахаар тогтсон болно.


7.Төсөлд Засгийн газрын захиран зарцуулах эрхийн хүрээнд Засгийн газрын нөөц хөрөнгө, болзошгүй зардлын эрсдлийн сан болон төвлөрсөн төсвийн хуваарилагдаагүй зардлын санг улсын төсвийн бүрэлдэхүүн хэлбэрээр Улсын Их Хурлын зөвшөөрлөөр байгуулан зарцуулж болох, байгалийн гэнэтийн аюул, гамшигт үзэгдэл болон гадаад дотоод зах зээлийн орчны нөлөөллийн улмаас нийт эдийн засаг, улсын төсөвт учирч болзошгүй эрсдэлээс сэргийлэх зорилгоор жил тутам дотоодын нийт бүтээгдэхүүний 1 хүртэлх хувьтай тэнцүү хэмжээний эрсдлийн санг байгуулж болох заалтуудыг орууллаа.


Харин эдгээр сангуудыг байгуулж зарцуулах талаар хууль гаргах шаардлагатай гэж Төсвийн байнгын хороо үзсэн болно.


8.Төрийн сангийн нэгдсэн дансны тогтолцоотой уялдуулан төрийн сангийн дансыг Монголбанк, түүний харьяа салбарууд, арилжааны банкуудад байршуулж болох тухай заалтыг төсөлд шинээр нэмж тусгаж байна.


9.Төсвийн гүйцэтгэлийг тайлагнах талаар төсөлд шинээр зүйл нэмж Засгийн газар, улсын төсөв, үүний дотор Засгийн газрын тусгай сангуудын гүйцэтгэлийг хагас, бүтэн жилээр гаргаж УИХ-д тайлагнаж байх заалтыг шинээр нэмлээ.


УИХ-ын эрхэм гишүүд ээ,


Төсвийн хуулийн шинэчилсэн найруулгын төслийн талаар зарчмын зөрүүтэй саналын томъёоллыг та бүхэнд тараасан болно. Төсвийн хуулийн шинэчилсэн найруулгын төслийг анхны хэлэлцүүлгийг хийж өгч, анхны хэлэлцүүлгээр батлах саналыг Төсвийн байнгын хорооноос оруулж байна. Уг асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.


С.Төмөр-Очир:
-Байнгын хорооны гаргасан зарчмын зөрүүтэй саналуудаар санал хураалт. Асуулт байвал асууя.


Р.Цогтбаатар:
-Төсвийн тодорхойлолтуудыг тодорхой болгоогүй байна. Санал хураах томъёолол дотор Засгийн газар бүрдүүлж зарцуулах төсвийг улсын төсөв гэнэ, Иргэдийн төлөөлөгчдийн хурлаас баталсан, аймаг, нийслэл, сум, дүүргийн Засаг даргын бүрдүүлсэн зарцуулах төсвийг орон нутгийн төсөв гэнэ гээд тодорхойлсон байгаа юм. Энд удирдлага, санхүүжилтийн хуулин дээр энэ төсвийн тодорхойлолтуудыг энд бичиж байгаагаас арай өөрөөр оруулаад байх шиг болсон. Тухайлбал, орон нутгийн төсөв гэдэг бол ийм ийм зүйлээс бүрдэнэ гээд тодорхойлсон.


Нэгдүгээрт, өөрийн орлого, хоёрдугаарт, санхүүгийн дэмжлэг, гуравдугаарт, гэрээгээр нийлүүлэх бүтээгдэхүүнд олгох санхүүжилтээс бүрдэнэ гээд ингээд заасан. Энд Төсвийн тухай хуулин дээрээ болохоор энэнээсээ миний лав ойлгож байгаагаар зөрөөд байх шиг болох юм. Тухайлбал, саналын томъёоллын 18 дээр байж байгаа л даа, Улсын төсвийн ерөнхийлөн захирагчийн захиалгат бүтээгдэхүүний санхүүжилт гэдгийг одоо энэ эхэлж орж ирсэн хувилбараас хасах юм байна. Тэгэхээр бүр Удирдлага, санхүүжилтийн хуулинд байгаа орон нутгийн төсөв гэдэг лав энэ тодорхойлолтоосоо шал өөр юм болоод явчихлаа. Тэгээд энэ чинь аль хуулиараа явах юм бэ, энэ хуулиараа явах юмуу, төсвийн байгууллагын удирдлага, санхүүжилтийн хуулиараа явах юмуу?


Миний ойлгож байгаагаар бол Төсвийн удирдлага, санхүүжилтийн хуулинд энэ хуулиа нийцүүлж гаргах гэж байгаа гэж ингэж ойлгож байгаа. Энийг тодруулж өгөөчээ гэж хүсч байна.


Л.Энхтайван:
-Нэгдсэн төсвийн тухай энэ хууль маань өөрөө Төсвийн байгууллагын удирдлага, санхүүжилтийн хуулинд зохицож байгаа биш, цаашид ч гэсэн нэлээн тогтвортой мөрдөгдөх ерөнхий хууль гэдгээр зарчмын ийм концепцийг баримталж энийг боловсруулсан юм. 


Энэ үүднээс аваад үзэх юм бол Төсвийн байгууллагын удирдлага, санхүүжилтийн хууль нь ялангуяа зарлагын асуудлыг нэлээн детальчилж оруулж өгсөн ийм салбарласан хууль гэж бид нар ойлгож байгаа. Энэ утгаараа бол энэ хууль маань төсөл маань нэлээн иж бүрэн асуудлуудыг хамарсан зарчмын. Мөн нэлээн тогтвортой мөрдөх талаас нь авч үзээд зарим нэг нэр томъёонуудыг арай өөрөөр тодорхойлсон байгаа гэдгийг энэ дээр хэлье. Тэгэхдээ үндсэн санаа агуулгын хувьд зөрчилдөх юм байхгүй.


Бүтээгдэхүүнийг худалдан авах, санхүүжүүлэх асуудлыг энэ маань тухайн төсвийн байгууллагын орон нутгийн төсөвт хэрвээ ороод энэ чигээрээ тусгагдчих юм бол орон нутгийн иргэдийн хурал энэ асуудлыг захиран зарцуулах, мэдэх эрх нь тийшээ шилжчих учраас орон нутгийн төсөв, улсын төсөв гээд хоёр хуваачихсан байхад энэ маань давхардаад орчих учраас энд нь давхцуулахгүй байх үүднээс энд оруулаагүй байгаа.


Р.Цогтбаатар:
-Төсвийн байгууллагын удирдлага, санхүүжилтийн хуулинд өөрчлөлт оруулна гэсэн үг үү? Тухайлбал орон нутгийн төсөв гэсэн тэр тодорхойлолтонд өөрчлөлт оруулахгүй бол лав л энэ хоёр хууль чинь хоорондоо үнэндээ яагаад ч нийцэхгүй байна шүү дээ. Ямар юм бага ойлгодог хүн уншлаа ч гэсэн нөгөө орон нутгийн төсөв гэдэг юман дотроос чинь нэг нь байхгүй болчихоод байна шүү дээ. Энэ чинь тов тодорхой асуудал биш үү. Тэгэхээр энэ хууль гарсны дараачаар Удирдлага, санхүүжилтийн хуулинд өөрчлөлт орох юм байна гэж ойлгож болох уу?


Э.Сандагдорж:
-Төсвийн байгууллагын удирдлага, санхүүжилтийн тухай хуульд тэр тодорхойлолт төсвийн орлого, зарлагын бүрдлийн талаас нь тодорхойлсон ийм заалт байгаа. Санхүүжилт, салбарын зүгээс авах орон нутгийн санхүүжилт нь орлого талд орлого болно гэсэн тийм заалт Төсвийн байгууллагын удирдлага, санхүүжилтийн тухай хуульд яг сайн уншаад үзвэл байхгүй байгаа юм.


Хоёрдугаарт, одоо энэ оруулж байгаа төсвийн хуулиар бол орон нутгийн төсөв, улсын төсөв гэсэн тодорхой хууль эрх зүйн баримт бичиг болох талаас нь хэн баталгаажуулах вэ, хуульчлах вэ гэдэг энэ талаас нь тайлбарласан ийм хоёр чиглэлийн тодорхойлолт байгаа юм л даа. Гэхдээ хоорондоо зөрчил байхгүй гэж ингэж ойлгож байгаа юм.


А.Базархүү:
-Их Хурлын гишүүдэд арай дэлгэрэнгүй, зөв ойлголт өгөх ёстой гэж ингэж бодож байна. Тэгэхээр Төсвийн тухай хууль бол санхүүгийн харилцааны үндсэн хууль. Энд Монголын онцлог ч биш, эдийн засгийн харилцааны онцлог нь өөрөө тийм юм. Тийм учраас анхдагч нь төсвийн энэ хууль байна. Үүнээс салбарласан олон хууль байхын нэг нь төсвийн менежментийн буюу удирдлага, санхүүжилтийн хууль. Харамсалтай нь өнөөдөр ямар байдал бий болчихоод байна гэхээр бид нар удирдлага, санхүүжилтийн хуулийг гаргахдаа төсвийн үндсэн хуулийнхаа агуулга, хэлбэрийг авч үзэлгүйгээр гаргасан. Тийм учраас тэр хууль бол өөрчлөлт дараа нь ордог юмуу, яадаг юм би мэдэхгүй байна. Яагаад вэ гэхээр зэрэг сая Цогтбаатар гишүүн асуугаад байна л даа, орон нутгийн төсвийн орлого тэнд өөрөөр тодорхойлогдсон байна гэж.


Тэгэхээр төсвийн удирдлага, санхүүжилтийн буюу төсвийн менежментийн хууль бол зарлагын хууль. Түүн дотор төсвийн орлогын бүтцийн тухай асуудал ордог нь өөрөө буруу. Тэр тусмаа орон нутгийн төсвийн орлогод бид нарын одоо яриад байгаа энэ бүтээгдэхүүний салбарын яамдын санхүүжилтийг оруулж өгөх юм бол тухайн хурлын иргэдийн төлөөлөгчдийн хурлын захиран зарцуулах, төлөвлөх эрх нээгдэнэ.


Тийм учраас тэр эндээс зориулалтаараа байгаа бүтээгдэхүүний санхүүжилт өөрөө утгаа алдана. Тийм учраас бид нар нэлээн юу гэж хэлэх юм билээ дээ, өвөрмөц маягийн төсөв хэлэлцэж байна гэдгийг би Байнгын хорооны хурал дээр ч хэлсэн, хамгийн гол нь яахав гэхээр зэрэг Засгийн газар энэ хуулийг оруулж ирэхдээ 7 хоног хүртэл энийг зүүдлээ ч үгүй явж байгаад яагаад вэ гэхээр зэрэг төсвийн хуулинд оруулах өөрчлөлтийн юмыг 7 хоногийн өмнө бид баталсан шүү дээ. Одоо тэр хууль чинь өөрөө хүчингүй болж байна. Тэгээд гэнэт энэ хуулийг батлахын тулд маргааш, нөгөөдөр хэлэлцэх гэж байгаа төсвийг ямар хуулиар батлах вэ гэдэг асуудал орохоор зэрэг л энийг өргөн бариад бид аргагүй эрхэнд өнөөдөр чуулган хийж байгаа нь энэ.


Тийм учраас цаашдаа энэ хуулийг боловсронгуй болгох, агуулгын харилцааны олон асуудал бий. Тэрнийг би хөндөж яриад яахав.


С.Төмөр-Очир:
-Энийг чинь ингэж ойлголоо шүү дээ. Энэ хууль энүүгээр батлагдахаар Төсвийн удирдлага, санхүүжилтийн хуульд өөрчлөлт оруулах нь ээ. Тийм учраас энийг Засгийн газар яаралтай өөрчлөлтийнхөө юмыг өргөн барих хэрэгтэй гэсэн ийм ойлголттой байна. Өргөн барьдаг юмуу, эсвэл Базархүү гишүүний хэлж байгаа орлогын асуудал менежментийн хуулинд байхгүй байх ёстой юм бол тэр хэсгийг нь хасъя гэсэн юм орж ирэх нь байна шүү дээ.


Ц.Өөлд:
-Хоёр асуулт байна. Засгийн газраас Төсвийн тухай хуулийн шинэчилсэн найруулга гэж орж ирсэн юмыг заавал нэгдсэн төсвийн тухай гэж агуулгаас нь өөрчилж Байнгын хорооны дүгнэлт ордогийн учир юу юм бэ?


Хоёрдугаарт, Засгийн газраас оруулж ирсэн шинэчилсэн найруулгын төслийг ямар ч яамны санал байхгүй. Ганцхан Нямдоржийн санал байгаа нь зөвшөөрсөн, бусад яам нь ямар санал өгсөн юм бэ? Хуучин бидэнд тараахдаа яам яамны саналтай юм тараадаг байсан. Үгүй бол ерөөсөө санал аваагүй юмуу?


А.Базархүү:
-Өөлд гишүүний нэгдүгээр асуудал их чухал асуудал. Яагаад ийм өөрчлөлт оруулж байгаа юм бэ гэж. 1992 оноос хойш мөрдөгдөж ирсэн Төсвийн хуулиар төсвийн бүтэц маань нэгдүгээрт улсын төсөв, хоёрдугаарт, Засгийн газрын буюу төвлөрсөн төсөв, гуравдугаарт, орон нутгийн төсөв гэсэн ийм бүтэцтэй байсан. Энэ бол зах зээлийн харилцааны орнуудын нийтлэг зарчим. Бид нар Төсвийн удирдлага, санхүүжилтийн хуулийг гаргахдаа Засгийн газрын оруулж ирсэн төсөл дээр олонхи ач холбогдол өгч тэдний концепцоор гаргасан. Тэр хуулиар улсын төсөв биш нэгдсэн төсөв,дараа нь улсын төсөв, дараа нь орон нутгийн төсөв гэж томъёолоод хуулиа гаргачихсан байж байгаа.


Би дахин хэлэхэд тэр хуулинд тэр хуулийн предмет биш энэ бол. Гэсэн хэрнээ тэнд хийсэн учраас аргагүй тэр бүх хуулийг эвдэлтэй биш дээ, энэ структурыг авч хийсэн. Ер нь Монгол Улс нэгдмэл жижиг улсад нэгдсэн төсвийн ойлгоц байхгүй л байгаа байхгүй юу. Одоо яая гэхэв бид нар тийм юм хийсэн. Тэр чигээрээ явж байгаа.


Л.Энхтайван:
-Энэ хуулийг гаргахдаа Төсвийн байгууллагын удирдлага, санхүүжилтийн хуулинд нийцүүлж гаргах хуулиудын жагсаалтанд орсон байсан. Төсвийн хуулийн асуудал Санхүү, эдийн засгийн сайдын ажлын эрхлэх асуудлын хүрээнд байгаа учраас Санхүү, эдийн засгийн яамнаас боловсруулаад гол холбогдох хууль талаас нь Хууль зүйн яамны санал аваад Засгийн газрын хуралдаанаар хэлэлцээд энийг өргөн барьсан байж байгаа юм. Энэ утгаараа Засгийн газрын гишүүдийн санал бас тусгагдсан.


С.Төмөр-Очир:
-Ер нь Засгийн газар бүх яамдуудаас санал аваад хамгийн сүүлд Хууль зүйн яамаар оруулж байгаа юм байна лээ, хуулийнх нь хувьд. Тэгээд хамгийн сүүлийнх нь саналыг хавсаргачихаад, өмнөхийг нь хавсаргаагүй юм байна гэж ойлгож байна тийм үү?


Л.Энхтайван:
-Тийм.


Ч.Раднаа:
-Орон нутгийн төсвийн орлого гэсэн хэсэг дээр аймаг, нийслэлийн төсвийн татварын орлогод байгаа ус, рашаан ашигласны төлбөр гэдгийг мөн сумын татварын орлого дээр ус, рашаан ашигласны татвар төлбөр гэж байсан. Хоёулан дээрээ хоёр зэрэг төсөл дээр орж ирсэн юм. Хуучин ч иймэрхүү л байсан даа. Энэ нь зөв байсан гэж би үзэж байгаа юм. Одоо болохоор аймаг, нийслэлийнхээс нь ус, рашаан ашигласныг нь хасаад зөвхөн сум, дүүрэг дээр орхичихож байгаа юм. Энэ учир нь юу юм гэхээр аймгийн нутаг дэвсгэр газар гэж ерөөсөө байхгүй, бүгд сумдад хуваагдана. Нийслэлийн газар гэж ямар юм байх юм бэ, бүгд дүүрэгт хуваагдана гээд ингээд тэгээд тэр тухайн тухайн дүүрэг, сум нь ашиглаж байгаа газар юмныхаа юмыг авдаг юм байгаа биз гэж ингэж.


Ашигт малтмалынх ч мөн тэгвэл адилхан хоёулан дээр нь байгаа байхгүй юу. Ашигт малтмал тэгвэл аймгийнх дээр ч байхгүй, аймгийн газар гэж байхгүй болбол аймаг дээр ч ашигт малтмалгүй л баймаар байгаа юм. Гэтэл энэ дээр ийм бэрхшээл учирдаг юм. Жишээлбэл, Эрдэнэтээс усны татвар авахад Хангал сум гэхэд 80-аад сая төгрөг авч байгаа юм жилд. Хангал сумын ганц байцаагч Эрдэнэтээс усны татвар авч хэзээ ч чадахгүй. Аймгийн дарга гурав, дөрөв очиж байж хагас дутуу авдаг. Ийм л ажилтай эд л дээ, их айхтар.


Жишээлбэл нийслэл дээр гэж үзэхэд нийслэлийн усны гол эх үүсвэр байгаа энэ дээд талд Баянзүрх дүүрэг л хамаг усны татвар нь тэднийх авчих нь л дээ. Бүгдийг нь. Ингээд доголдоод байх юм. Энэ ус, рашаан ашигласны төлбөрийг хоёулан дээр нь байдгаар нь явуулчихвал яасан юм бэ гэж ингэж үзэж байна.


А.Базархүү:
-Төсвийн байнгын хороон дээр энийг их сайн ярьсан юм. Санал гаргасан гишүүн нэмж хариулна биз ээ. Яагаад гэхээр нэг төрлийн жижиг орлогыг орон нутгийн хоёр түвшиний төсөвт хуваарилах нь зохисгүй юмаа гэж үзсэн. Тийм учраас анхдагч нь сум, дүүрэг учраас түүний төсөвт орлого байхаар тусгая, тэгэхдээ Раднаа гишүүний хэлдэг тийм онцлог байж болно л доо, ганц нэг суманд. Тэгвэл төсвийн хуулинд чинь өөрөө тодорхой нөхцөлд төсвийн тэнцлийг зөв тэнцвэржүүлэхийн тулд доод шатны төсвийн орлогын зарим хэсгийг дээд шатны төсөвт татаж болно гэдэг заалтыг хийж өгч байгаа. Тэр гарцаар явахаас өөр арга байхгүй. Тэгэхгүй бол Раднаа гишүүний тэр бол нэг л жишээ.


Гэтэл нийтлэг зарчим нь 300 хэдэн сум, дүүргийн төсөвт ямар байхав гэдэг асуудал нэг өөр. Тийм учраас тэр зохицуулалтаа хийх гарц нь бий гэж ингэж ойлгож байгаа. Манай гишүүд тодорхой санал гаргасан, ажлын хэсэг ч тийм санал оруулаагүй байсан. Хурал дээр яриад гарцаагүй үнэн юм байна гэж олонхийн юугаар шийдсэн, зөв юм байна гэж ойлгож байгаа.


Б.Эрдэнэбилэгт:
-Ус, рашаан ашигласны төлбөрийн тухай асуудал бол мэдээж сая Базархүү гишүүн хэллээ л дээ. Хоёр шатандаа давхар тавигдчихаад байгаа байхгүй юу. Тэртээ тэргүй төсвийн өөрийнх нь хуулинд доод шатны төсвийн тодорхой орлогын хэмжээг дээд шатандаа төвлөрүүлж болно гэсэн энэ зарчим хадгалагдаж байгаа учраас бид анхан шатны нэгж болсон хөдөө орон нутгийн тэр тухайн орон нутгийн төсөв, энийгээ бүрдүүлж авах нь зүйтэй юмаа гэж ингэж үзэж байгаа юм.


Харин хэрвээ энэ Раднаа гишүүний ярьж байгаа шиг тийм хүндрэл гарахыг үгүйсгэхгүй. Тэгэхдээ мэдээж төсвийн татварын орлогыг хөөцөлддөг ажил бол тухайн сумын татварын ганцхан байцаагчид хариуцагдаад бүх ажил хаягдана гэж байхгүй шүү дээ. Татварын тогтолцоо бол нэгдмэл тогтолцоотой явж байгаа. Энэ утгаараа бид энэ татвар хураах, түүнийг барагдуулах энэ асуудал дээр хамтарсан зохион байгуулалттайгаар ажиллаж болно. Хамгийн гол логик бол доод шатны татварыг дээд шатны байгууллага нь зохицуулах эрхтэй байгаа учраас бид хоёр шатлалдаа зэрэг тавиад байх шаардлагагүй юмаа гэж ингэж үзсэн юм.


Ж.Наранцацралт:
-Төсвийн тухай хуулийн шинэчилсэн найруулгын төслийг бид ярилцаж байна л даа. Анхнаасаа энэ хуулийг оруулж ирэхдээ ч гэсэн 2003 оны төсөв хэлэлцэхтэй холбоогүйгээр, цаашилбал удирдлага, санхүүжилтийн хуулийг хэрэгжүүлэх, бусад хуулиудыг өөрчлөхтэй огт холбоогүйгээр яаруу сандруу оруулж ирсэнтэй би санал нэг байна. Энэ хуультай заавал нийцүүлэхтэй холбогдуулан маш олон ойлгомжгүй асуудал үүсч байгаа юм. Ялангуяа ер нь цаашдаа төсвийг яаж ангилахтай холбоотой, ер нь төсвийн бүтэц, санхүүгийн хууль эрх зүйн тогтолцоотой холбоотой нэлээд олон өөрчлөлтүүдийг механикаар өөрчлөх ийм хандлагуудыг бас энэ хууль гаргаж байгаа гэдгийг бас хэлчихье.


Тэгээд би Байнгын хорооны дүгнэлттэй холбоотой хоёр асуулт байна. Монгол Улсын нэгдсэн төсвийн тухай хууль гэж өөрчлөе гээд байгаа юм. Тэгэхээр яг энэ нэртэй холбоотой бид урд нь төсөв гэдэг улсын төсөв гэдэг ойлголтоороо бидний ойлголт бол улсын хэмжээнд төсвийн тогтолцоогоо ойлгож ирсэн. Тэгэхээр одоо нэгдсэн төсөв гэсэн ойлголт орж ирээд үүн дотроо бас задлах ийм асуудлуудыг авч үзэж байгаа юмуу? Цаашилбал чиглэл, чиглэлээрээ улсын төсвийн хууль, цаашилбал орон нутгийн төсвийн хууль, аймаг, нийслэлийн төсвийн хууль гээд энэ зохицуулалтын асуудлыг яг энэ хуулиараа нэгдсэн байдлаар зохицуулахаар хийж байгаа юмуу, эсвэл ийм нэр зүүгээд явчихъя гэсэн ийм ойлголтоор асуудалд хандаж байгаа юмуу гэж бодож байгаа юм.


Хоёрдугаар асуудал төрийн дансны нэгдсэн тогтолцооны тухай асуудал байгаа юм. Энэ асуудлыг одоо бид Сангийн яам маш амжилттай хийж байна гэж би ойлгож байгаа юм. Хэзээ нэгэн цагт магадгүй төрийн сангийн нэгдсэн дансыг бид үгүй болгох, орон нутгийн бие даасан байдалтай холбоотой энэ дансны үйл ажиллагаа буруудах энэ асуудал гарч ирэхийг үгүйсгэхгүй. Тэгэхээр яг үүнтэй холбоотойгоор одоо энэ дансуудыг төрийн сангийн дансуудыг Монголбанк болон түүний харьяа салбаруудад байршуулах заалтуудыг хийж байгаа юм байна л даа. Тэгэхээр яг энэ төрийн данстай холбоотой асуудлыг ямар эрх зүйн хуулиар зохицуулж байна вэ? Ямар эрх зүйн хуулиар энэ асуудлыг хийж байна вэ? 


Яг энэ төрийн дансыг бий болгох, энэнтэй харьцах, энэний эрх үүрэгтэй холбоотой асуудлыг ер нь ямар эрх зүйн үндсээр энэ асуудлуудыг гаргаж тавиад байгааг Их Хурлын гишүүдэд сайн тайлбарлаж өгөөчээ гэж хүсэх гэсэн юм.


Эцэст нь мэдээж бид урд өмнө нь шүүмжилж байсан орон нутгийн бие даасан байдалтай холбоотой, ялангуяа Иргэдийн төлөөлөгчдийн хурлын төсөв зарцуулахтай холбоотой асуудлыг энэ хуулин дээр маш тодорхой зааж өгөхгүй бол асуудал маш хүнд, эргэж бид нар хоёр жилийн дараа, нэг жилийн дараа энэ хуулиудаа эргэж харах, эргээд нэг хуулиа буцааж хүчингүй болгохын тулд маш олон хуулиа эргээд өөрчлөх ийм байдалд орохыг үгүйсгэхгүй байхаа гэдгийг би хэлж байна.


А.Базархүү:
-Нэгдсэн төсөв гэдэг бүтэц гарсан гэдгийг би түрүүнд хэлсэн. Үндсэн хуулинд нэг үг байгаад байгаа юм л даа. Улсын Их Хурал улсын төсвийг батлана гэж. Тийм учраас улсын төсөв гэдэг бол хоёрдахь шатны төсөв байхаас өөр аргагүй байдалд орж, Үндсэн хуульд тэр үгийг нийцүүлэх, юу ч гэж хэлэх юм билээ дээ, жаахан механик ч гэж хэлэх юмуу, нуух юм алга. Тийм агуулгаар нэгэнтээ хоёрдахь шатныхыг улсын гэж байгаа бол дээр нь нэг юм олох, тэр нь орон нутагтайгаа нэгдсэн байх юм гээд  нэгдсэн гэсэн ийм бүтэц гарч байгаа юм гэдгийг хэлье.


Дотор нь улсын төсвийн хууль, орон нутгийнх гэж гарахгүй, тэрний уул онцлог нь энд туссан байх учиртай, зарчмууд. Төрийн сангийн нэгдсэн тогтолцооны тухайд бол ийм байгаа юм. Төрийн дансны тогтолцоо, орон нутгийн төсөв, улсын төсвийн орлого, зарлагын хуваарилалтыг аваад үзэхэд орон нутагт хэрэг дээрээ эдийн засаг, санхүүгийн эрх зүйн орчин их хумигдаж байгаа, энэ бол парламентад үнэнээр нь хэлэх ёстой. Гэтэл нөгөө Үндсэн хуулийн орон нутгийн дахь эрх хэмжээг өргөтгөсөн, өөрөө удирдах ёсны зарчим гэдэгтэй яаж уялдах юм гэдэг асуудал нээлттэй байгаа юу гэвэл нээлттэй байгаа. Энэ дээр нэг зүйлийг тодруулж хэлэхэд манай Наранцацралт гишүүн сайн ойлгож байгаа, яагаад вэ гэхээр зэрэг энэний өмнө, Энхсайханы Засгийн газрын үеэс өмнөх тогтолцоо чинь олон нийтийн, дэлхийн байгууллагууд амалчихсан. Ардчилсан намын дарга Элбэгдоржийг би зориуд хэлье гэж санаж байна. Социал демократ намын дарга Гончигдорж олонхи байхдаа манайхныг гуймраа болж байгаад манай намын дарга гурвуулаа нийлээд энийг нэвтрүүлнэ гээд олон улсад амалчихсан.


Өнөөдөр шахагдсаар байгаад аргагүй, бид нар улс төрийн хүчин шүү дээ. Нэг амтай байх ёстой. Аргагүй эрхэнд тэр удирдлагын хууль гарсан. Тэр чинь өөрөө ийм байдалд оруулж байгаа. Энийг ер нь энэ зөв тогтолцоо юу гэвэл би хувьдаа эдийн засагч хүний хувьд энэний эсрэг байсан, одоо ч байдаг. Гэхдээ одоо яая гэхэв энүүгээрээ явж байгаад 2 жил болох юмуу, 3 жил болох юмуу амьдрал энийг харуулна биз ээ. Ер нь өөрчлөгдөх байхаа гэдэг дээр тийм саналтай байдаг. Өнөөдрийн зарчим бол энэ хуулийг ингэж л гаргахаас өөр арга алга.


Төрийн нэгдсэн сангийн тогтолцоо бол өнөөдөр Сангийн яам хэрэг дээрээ банкны байгууллага болж хувирсан. Банкны гүйлгээ шууд Сангийн яаман дээр хийгдэж байна. Энэний сөрөг үр дагаварын юмнууд хүртэл чихэнд сонсогдож байгаа миний хувьд. Ийм байж хэрхэвч таарахгүй. Тийм учраас яваандаа арилжааны банкуудтай ажиллаж чадахгүй байгаа бол Монголбанкны системээр юмуу, бүр болдоггүй Монголбанкны салбар байдаггүй бол орон нутагт байгаа арилжааны банкуудад гэрээний үүргээр төсвийн гүйцэтгэлийг хангуулдаг систем рүү байж болох гэдэг гарцыг хийж өгч байгаа юм.


Иргэдийн төлөөлөгчдийн эрх хэмжээ. Энэ яахав Үндсэн хуулийн том зарчим юм даа, жижигхэн нэгдмэл улс мөртлөө, иргэдийн төлөөлөгч бараг багийн даргаа сонгодог барьдаг ийм юм хийчихсэн улс шүү дээ. Тэгээд сум болгон төсвөө хэлэлцэнэ гэнэ. Одоо орон нутгийн төсвийг хэлэлцэхэд аймгууд дээр нэлээн хэл ам гарах байх гэж би дотроо бодож байгаа. Парламент дээр ярихаас өөр арга байхгүй. Яагаад вэ гэхээр ерөөсөө хэлэлцэх юм байхгүй. Нохой, гахайны татвар гэсэн иймэрхүү юм яриад, Тамгын газрын төсөв батлаад, тэгээд нөгөө Иргэдийн төлөөлөгчдийн хурал сууж байдаг. Энэ системийг бид нар олонхиороо Наранцацралт гишүүн ээ, танайхны санаачилгаар, албадлагаар явсаар байгаад 10 жилийн эцэст бид нар хийж байгаа шүү, энийг битгий улс төржүүлээчээ гэж. Би өөрийг чинь ойлгох байх гэж бодож байна.


П.Жасрай:
-Би Тамгын газраас асуух юмуу, хэнээс асуухаа мэдэхээ байчихаад байна. Энэ хуулийг чинь хэлэлцэх эсэхийг нь чуулганы хуралдаанаар хэзээ ярьсан юм бэ? 


А.Базархүү:
-Та байсан, өөрөө бүр асуулт тавьж байсан шүү.


П.Жасрай:
-Та нар төсвийн удирдлага, төлөвлөлтийн хуультайгаа хутгаад байх шиг байна. Нэг юм гаргаж л салах байх л даа. Энэ дээр өөр аргагүй л байдлын өмнө бид тулчихаад байх шиг байна. Жишээлбэл, доод шатны төсвийн орлогыг дээд шатанд нь татан төвлөрүүлэх эрхийг нь хуулиар өгч байдаг чинь Үндсэн хуулиар тодорхойлсон орон нутгийн өөрөө удирдах байгууллагын эрх хэмжээ рүү дээд талаас нь үүний дотор салбарын удирдлага орж болохгүй, зөвхөн харин ч өөрийнхөө эрх мэдлээ түүнд шилжүүлж болно гэсэн Үндсэн хуулийн заалттайгаа яаж нийцэж байна вэ, наадах чинь. Миний нэгдэх асуулт энэ байгаа юм.


Энэний цаад талын углуурга бол ерөөсөө төсвийн удирдлага, төлөвлөлтийн шинэ хууль гэдэг чинь уучлаарай би энэний эсрэг олон жил санал өгч байгаа, цөөнх байхдаа ч эсрэг, олонхи байхдаа би эсрэг санал өгсөн юм энийг батлахад. Одоо архивт тийм байгаа. Тэгэхээр энэ чинь эсвэл бид төсвийн удирдлага, төлөвлөлтийн шинэ хуулиа дагах болж байна уу, эсвэл Үндсэн хуулинд өөрчлөлт оруулах болж байна уу? Энэ хоёрын нэгнээс өөр гарц байхгүй. Тийм юм руу очоод тулчихаад байгаа шүү дээ бид нар. Энэн дээр хууль санаачлагч, түүнчлэн байнгын хороо ямар бодолтой байгаа бол?


Хоёрдахь асуулт, 7 хоногийн өмнө шиг санагдаж байна. Төсвийн тухай хуулинд өөрчлөлт оруулахаар эцсийн найрлага нэг хуудас юм биднээс авсан. Одоо тэрнийгээ эргүүлээд хүчингүй болгох уу, аль эсвэл энэ хууль руугаа шингээх үү? Шингэсэн бол тэр хуулиа хүчингүй болгох уу? Энэ хоёр асуултыг хариулт өгөөчээ.


С.Төмөр-Очир:
-Бид нар бас нэг юм бодмоор байна гишүүд ээ. Бид нар өөрсдөө хууль баталчихаад тэгээд цөөнх болсон улсууд хууль батлагдсан үед юм өргөн барьж байна уу гэхээр барихгүй, тэгсэн мөртлөө тэр хууль ерөөсөө болохгүй хууль гээд хөдөлмөрчдөд ч ярьдаг, чуулган дээр ч ярьдаг, нэг ийм асуудлыг бид нар бодмоор байна. Өнөөдөр надад Оюун гишүүн хэдэн хүний билээ гарын үсэгтэй бичиг гардуулна гээд туслахад өгчихөөд явсан байна лээ. Газрын хуулийг эсэргүүцэж байгаа нь энэ гээд. Оюун өөрөө УИХ-ын гишүүн, Оюун өөрөө гарын үсэг зураад намынхаа бичгийг өгөөд явж байна л даа.


Бид нар энийг жаахан бодмоор байна. Үнэхээр болохгүй байгаа бол ингэж сурталчилж, энэ хуулиа олон түмнийг битгий хэрэгжүүл гэж байгаа юм шиг юм ярихгүй. Шууд хуулиа санаачилмаар байна. Тэгэхээр энийг бид нар бодохгүй бол өөрсдөө хууль баталчихаад, хуулиндаа юу гэхээр тодорхой 51 хувиас л дээш батлагдсан бол санал нийлсэн бол хууль батлагдана шүү дээ. Нэг ч гишүүн ганцаараа 99 хувиар баталсан, 1 гишүүн ганцаараа татгалзсан бол би энийг татгалзсан юмаа гээд газар болгонд яриад яваад байх юм. Энийг бид нар нэг учраа олохгүй бол ерөөсөө болохгүй. Энэ чинь бид нар хуулиа биелүүлэхийн төлөө сурталчлах үүрэгтэй улс чинь би энэний эсрэг байсан юм гээд яваад байхаар чинь за Жасрай гуай хуучин Засгийн газрын Ерөнхий сайд байсан хүн мэдэж байгаа байлгүй, энэ гэж ёстой нэг буруу хууль гарсан юм байна, энийг хэрэгжүүлэхгүй байхад гайгүй юм байна гэсэн ойлголт төрчих гээд байна. Тийм учраас бид нар энийгээ их бодож баймаар байна шүү. Гэхдээ ажлын хэсгээс хариулт сонсоё.


П.Жасрай:
-Энэ хуулиа яах юм гэдэг л асуудал байна л даа, энэ чинь дандаа зөрчилд орчихоод бид нар хөдөлж өгөхгүй байна шүү дээ.


А.Базархүү:
-Жасрай дарга бид хоёрын зовлон ойролцоо байгаа юм. Тэгээд би тайлбар хэлье. Орон нутгийн эрх хэмжээний асуудал доод шатны төсвөөс дээшээ татахад хөндөгдөх үү гэдэг асуудал 7 хоногийн өмнө орж ирсэн өөрчлөлтийн хуулиар бид нар ярьж шийдсэн. Тэгэхээр одоо нэгэнтээ тэнд шийдсэн юмыг автоматаар энэ хууль руу би оруулж ирж өгч байгаа юм, ажлын хэсэг. Гэхдээ тэр дотор нэг өөрчлөлт хийж байгаа юм юу гэхээр орон нутгийн доод шатны төсвөөс татах тухай асуудал байсныг төсвөөс гэдэг үгнээс биш, доод шатны төсвийн орлогын зарим хэсгийг нь. Өөрөөр хэлбэл төсөвт орлого орж төсөв болж батлагдаагүй байгаа өмнөх тогтолцоонд нь аваачиж хийсэн өгсөн. Энэ бол зүгээр үгийн юм биш, нэлээн зарчмын асуудал гэж ингэж бодож байна.


Түүнээс доод шатны төсөв баталчихсан хойно тэрний орлогыг татаж байдаг тухай асуудал байх юм бол үнэндээ энэ байж болохгүй. Тэрнээс бид нар хэрэндээ гарцаа олсон болов уу гэж санаж байна. 7 хоногийн өмнө хууль батлагдсан. Тэгэхээр тэр хууль одоо манай Тамгын газрынхан хариулна биз, хууль зүйн талаасаа гэвэл энэ шинэчилсэн найруулгын хууль гарч байгаа бол өмнөх олон нэмэлтийн хуулиуд нь өөрөө хүчингүй болох юм байна гэж би зүгээр хувьдаа тэгж бодож байгаа юм. Нэмэлтийн хуулиуд нь.


Үндсэн хуулиа өөрчлөх үү гэдэг энэ миний асуудал биш юмаа. Үндсэн хуулийн төрийн байгууламжийн бүтэц нь өнөөдрийнхөөрөө байгаад төсвийн бүтэц, төрийн байгууламжийн бүтцээсээ өөр харилцааны бүтэц байж таарахгүй. Тийм учраас амьдрал юуг харуулах вэ гэхээр үгүй бол энэ хуулиа өөрчлөнө, үгүй бол Үндсэн хуулиндаа бид нар Жасрай гуайн хэлээд байдаг нөгөө нэгдсэн нэгдмэл улсын төрийн бүтэц рүү явах байхаа гэсэн. Энэ бол миний хувийн бодол. Бид нарын парламентад хэлэх ёстой. Гэхдээ энэ бол Үндсэн хуулийн зарчимтайгаа яригдах учраас арай өөр түвшинд, өөр хугацаанд яригдах асуудал байна гэж ойлгож байна.


П.Жасрай:
-Миний хамгийн их сэтгэл зовж байгаа юм. Энэ ерөөсөө бид нар яахав энийг ингээд батлахаас өөр аргагүй байх л даа, ийм жаахан мухардмал байдалд орчихоод байгаа юм, манай төсөв, санхүүгийн харилцаа энэ юм маань. Энэ маань бид хуулиа баталдаг, Үндсэн хуулийн цэцэд оччих юм биш байгаа даа гэж зовоод байгаа юм. Яагаад гэхээр угаасаа энэ золиг чинь Үндсэн хууль, Төсвийн удирдлага, санхүүжилтийн хууль хоёр чинь хоорондоо ингэж нийцэж өгөхгүй болчихоод байгаа юм л даа. Би тэрнийг л асуугаад байгаа юм. Энд гарц бид юу билээ гэдгийг сайн бодох хэрэгтэй юм байна л даа.


С.Төмөр-Очир:
-Дэгээрээ бол саяны юмнууд цөмөөрөө л Байнгын хороон дээр яригдчих ёстой байхгүй юу. Байнгын хороон дээрээ манайхан саналтай улсууд нь сайн орж өгөхгүй байна уу, Байнгын хорооны биш улсууд нь байнгын хорооны хурал давхардаж байгаад тэрэндээ орж чадахгүй болчихоод байна уу? Нэг л жаахан дэгийн юм гарах гээд байна даа. Энэ чинь сая ийм хэлэлцүүлэг явах биш, Байнгын хорооны дүгнэлттэй холбоотой юмаа асуучихаад тэгээд санал хураачих ёстой шүү дээ.


Н.Баяртсайхан:
-Төсвийн байгууллагын удирдлага, санхүүжилтийн тухай хууль олон парламент,олон Засгийн газар дамжиж өнгөрсөн оны хавар батлагдсан. Энэ хуулийн төсвийн удирдлага, санхүүжилтийн хуулийн дагуу Засгийн газраас 2003 оны төсвийг боловсруулж Улсын Их Хуралд өргөн барьсныг бид хэлэлцэж байгаа. Энэ 2003 оны төсвийн зардлын ангилал бол Төсвийн байгууллагын удирдлага, санхүүжилтийн хуулийн дагуу хийгдчихсэн ийм зардлын ангилал байгаа юм.


Тэгэхээр энэ шинэ оныхоо төсвийг бид хэлэлцэх ёстой тэр процедурыг заасан хууль буюу Төсвийн тухай хууль бол өнөөдөр хүчин төгөлдөр үйлчилж байгаа. 2003 оны төсөв бол Төсвийн байгууллагын удирдлага, санхүүжилтийн хуулийн дагуу тэр ангилалынх нь дагуу хийгдчихсэн, төсвөө хэлэлцэх төсвийн хууль бол өнөөдөр хүчин төгөлдөр хэвээр үйлчилж байгаа. Энэ хоёрын хооронд ийм зөрчил гарсан юм.


Тийм учраас бид Санхүү, эдийн засгийн яамыг эргэж шахсан. Өнөөдөр хүчин төгөлдөр байгаа Төсвийн тухай хуулийн дагуу та бүгд 2003 оныхоо төсвийг дахин тооцож үзээд УИХ-д тооцоогоо оруулж ир гэж. Санхүү, эдийн засгийн яам тооцоогоо хийгээд үнэндээ энэ чинь болохгүй юм байна. Өнөөдөр УИХ-д өргөн барьчихаад байгаа төсвийн төсөл, өнөөдөр хүчин төгөлдөр үйлчилж байгаа Төсвийн тухай хуулийн дагуу хийсэн энэ хоёр тооцооны хоорондын зөрүү 53 тэрбум төгрөг болж байна гэж орж ирсэн. 53 тэрбум төгрөг.


Тэгэхээр ийм байдалд Их Хуралд ямар нөхцөл байдал үүссэн бэ гэхээр өнөөдрийн Төсвийн тухай хуулийнхаа дагуу 2003 оны төсвийг хэлэлцэж батлаад, дараа нь 1 сарын дараа 1-р сарын 1-нээс хойш 2003 оныхоо төсөвт дахин өөрчлөлт хийж, 2 дахь удаагаа хэлэлцэхээс өөр аргагүй болж байгаа юм. Өөрөөр хэлбэл 53 тэрбум төгрөгийг ямар нэг байдлаар шингээхгүй бол болохгүй шүү дээ. Ийм учраас бид асуудлыг олон талаас нь авч ярилцаад төсвийг ингэж 2 удаа 1 сарын зайтай хоёр удаа хэлэлцэх бол ерөөсөө бололцоогүй юм. Тийм учраас өнөөдөр үйлчилж байгаа Төсвийн тухай хуулиа шинэчлэн найруулах нь зүйтэй гэж ингэж үзсэн. Бидний хэлэлцэж байгаа энэ Төсвийн тухай хууль бол Төсвийн байгууллагын удирдлага, санхүүжилтийн тухай хуулийг дагаж өөрчлөгдөх, 77 хуулийн 1 л байгаа юм. Уг нь багцаараа өргөн баригдах ёстой байсан. Нэгэнт нөхцөл байдал ийм болсон учраас бид Төсвийн тухай хуулийг нь сугалж аваад Төсвийн тухай хуулийн шинэчилсэн найруулга болгож хэлэлцэж байгаа юм.


Ямар нэг сүрхий шинээр зохиогоод бүтээчихсэн юм бол энд байхгүй. Энэ хуулийг Засгийн газраас боловсруулж өргөн барихдаа нэгдүгээрт, өнөөдөр үйлчилж байгаа Төсвийн тухай хуулин дээрээ үндэслэсэн байгаа. Хоёрдугаарт, 2003 оны 1-р сарын 1-нээс хүчин төгөлдөр болж Монгол Улсад хэрэгжиж эхлэх Төсвийн байгууллагын удирдлага, санхүүжилтийн тухай хуулиа барьсан байгаа. Гуравдугаарт, 7 хоногийн өмнө бид нар Улсын Их Хурлаар хэлэлцэж баталсан гэж яриад байгаа Төсвийн хуулинд оруулсан нэмэлт, өөрчлөлтийг харгалзаж үзсэн байгаа. Ийм л юм.


Тийм учраас өнөөдөр хүчин төгөлдөр болчихсон, УИХ-аар хэлэлцээд баталчихсан хууль тогтоомжийн хүрээнд боловсрогдсон хуулийн төсөл гэж бид үзэж байгаа юм. Өчигдөр бид нар Байнгын хорооны хурлаа хийсэн. Ганц нэг өөрчлөлтүүд орсон. Энийг Их Хурлын гишүүд та нар өнөөдөр энэ дээр ярилцаад зөв зүйтэйг нь ялгаад, салгаад өгөх байхаа гэж бид итгэж байгаа юм. Тухайлбал, ус, рашааны төлбөртэй холбоотой, автомашин өөрөө явагч хэрэгслийн төлбөртэй холбоотой, газрын төлбөртэй холбоотой ганц нэг өөрчлөлтийн асуудлууд байгаа. Эдгээрийг хэлэлцээд, ярилцаад шийдэж өгөх байхаа гэж.


Би энд хэлэх гэсэн зүйл бол ерөөсөө өнөөдөр хүчин төгөлдөр үйлчилж байгаа, УИХ-аар баталчихсан, 1 сарын дараа хүчин төгөлдөр болох гэх мэтчилэн хуулиудыг нэгтгээд шингээгээд ингээд хуулийн төсөл болгоод хэлэлцэж байгаа юм гэж. Ингэж яаралтай хэлэлцэх болсны учир шалтгаан бол 2003 оны төсвийн төсөлтэй холбогдож гарч ирсэн асуудал.

 
А.Базархүү:
-Энэ нэлээн зарчмын асуулт байна л даа. Ингээд Төсвийн хуулийг бид нар Байнгын хороо хариуцаад оруулдаг, гэтэл Жасрай гуай асууж байна л даа, энэ чинь Үндсэн хуулийн цэц дээр хүрээд очих юм биш үү гэж. Энэ бол хариулт байхгүй бол болохгүй байх. Үндсэн хуулийн цэц дээр бид тэрнийг бодож байгаа л даа. Очих агуулга байхыг хэн ч үгүйсгэхгүй. Цэцэд ханддаг улсууд бүгдээрээ нээлттэй учраас. Энд ямар асуудал нэлээн хүнд тусах вэ гэхээр Үндсэн хуулийн орон нутгийн өөрөө удирдах ёсны байгууллага өөрөө тухайн шатандаа эдийн засаг, нийгмийн цогцолбор байна гэсэн энэ үндсэн агуулга, эдийн засгийн аргаар баталгаажаагүй байна гэдэг асуудал тавигдахыг үгүйсгэхгүй.


Тэгэхдээ энэ хуулийн буруу биш. Би дахин хэлэхэд бид нэгэнтээ удирдлага, санхүүжилтийн гол зарчмаа аваад явсан хойно. Ер нь тийм асуудал байгаа юу гэвэл бий. Хэрвээ Үндсэн хуулийн цэц дээр ийм агуулгын том юм ярих юм бол манай байнгын хороо ганц хоёр хүн гараад бид нар тайлбарлахыг оролдоно л доо, ойлгож болох болов уу гэж бодож байгаа. Монголын л онцлог. Ер нь яваандаа төсвийн орлогын хуваарилалт ямар байхав гэдгийг маш том зарчмын асуудлыг Жасрай гуай тавьж байна л даа. Бүх орлогыг төвлөрүүлж татаж байна шүү дээ. Өнөөдөр. Гэтэл орон нутгийн өмч гээд бид хуваарилаад өгчихсөн байдаг. Даже энэнтэйгээ зөрчилтэй. Хэрвээ орон нутгийн өмч гэж хуваарилсан юм бол тухайн өмчийн эдийн засгийн үр шимийг тухайн хурлын байгууллага хүртэж байх учиртай, тухайн төсөвт орж байх ёстой гэсэн янз бүрийн агуулгын зөрчлүүд бий, маргаантай. Нэг их цэцэд очоод байхгүй болов уу гэж санаж байна.


П.Жасрай:
-Манай ажлын хэсгийнхэн ч байна, байнгын хороо ч байна. Би яагаад Үндсэн хуулийн цэцтэй ийм асуудал холбогдож магадгүй вэ гэдгийг тавьсан учир гэвэл одоогийн гаргах гэж байгаа хуулин дотор тэр доод шатны байгууллагын төсөвт орох ёстой юмыг дээд шатанд татан төвлөрүүлж болно гэсэн тэр заалтаа хасчихаад тийм байхгүй болгочихоод тэгээд харин яахав гэхээр ямар орлого нь ямар төсөвт орох вэ гэдгээ одоо 2003 оны төсвийн батлагдах гэж байгаа тэр төсөлд яаж тусгасан, яг тэрүүгээрээ тодорхой заагаад өгчих юм бол наадах чинь хаашаа ч Үндсэн хуулийн цэц рүү явах замгүй хаагдаж байгаа байхгүй юу.


Тэр нь түрүүчийн оруулсан засвар дээр тийм байгаа юм л даа. Тэрнийгээ өөрчлөөд жаахан найруулчихвал наадах чинь Төсвийн удирдлага, санхүүжилтийн хууль тэртээ тэргүй явдагаараа явчихсан юм чинь тэрэндээ нийцээд арай зөөлөн явчих болов уу гэдэг санал хэлэх гэсэн юм. Уучлаарай, энийг 2 дахь хэлэлцүүлгэн дээр анхаарна биз дээ.


А.Базархүү:
-Зарчмын ийм юман дээр ажлын хэсэг хариулж байхгүй бол болохгүй л дээ. Хэрвээ доод шатны төсвөөс орлого, төсвөөс биш, төсвийн орлогыг дээд шатанд төвлөрүүлэхгүй бол манай төсөв чинь, та нарт тараачихсан юман дээр байж байгаа шүү дээ, Улаанбаатар хотынхоос гэхэд 8 тэрбум төгрөг төвлөрүүлэхгүй бол болохгүй нь ээ. Тийм учраас бид нар, сая Баяртсайхан дарга хэллээ шүү дээ, 2003 төсвийг батлахын тулд энэ хууль зайлшгүй шаардлагатай байна. 2003 оны төсөв боловсруулж орж ирсэн тэр ангилал арга зүйд баригдсан шүү. Түүгээрээ энэ асуудал шийдэгдчихнэ. 4 аймгийн төсвийн орлогыг татаж батлахаар бид нарын наад номон дотор чинь байж байгаа шүү, одоо хууль гаргах гэж байна шүү дээ, бид нар.


Н.Ганбямба:
-Үндсэн хуультай нийцүүлж байгаа нь энэ гээд Төсвийн байгууллагын удирдлага, санхүүжилтийн хууль буцаж эргэж орж ирээд их нарийн яригдсан л даа. Тэр хуультай нийцүүлж өөрчлөлт оруулах 70 гаруй хуулиудын 1 нь энэ төсвийн хууль юм байна. Тэгээд сая ажлын хэсгийн нөхдүүд энэ хариулж байгаагаас сонсоход ер нь нэгдмэл жижиг улсын хувьд төсвийн одоогийн тогтолцоо таарахгүй байна гэсэн ийм л юм ажлын хэсгийн нөхдүүдээс би ойлголоо л доо. Тэгэхээр дахин энэ хууль нь хэзээ өргөн баригдаж орж ирэх гэж байгаа юм бол. Өөрөөр хэлбэл Төсвийн удирдлага, санхүүжилтийн хуультай нийцүүлээд өргөн барьж байгаа хууль маань Төсвийн хууль гээд төсвийн хуулийн шинэчлэн найруулсан төсөл гээд ийм нэртэй орж ирж байгаа юм. Тэгээд энэ байнгын хорооны санал бол нэгдсэн төсвийн гээд нэрээ өөрчилж байгаа юм байна л даа. Тэгэхээр энэ яаруу сандруу өргөн барьж байгаа хуулиа санал авах гээд процедурынхаа юмнуудыг яг хийсэн юмуу? Засгийн газрын ажлын хэсгээс асууж байгаа юм.


Өөрөөр хэлбэл хурдан түргэн яасандаа болоод энэ хууль маань түүхий дулимаг боллоо гэж хэлэх юмуу, ер нь ямар тэр процедурынхаа шаардлагыг хангасан уу гэж асууя, бусад асуудлууд давхацчихлаа.


С.Төмөр-Очир:
-Түрүүн бараг хариулсан даа. Ганбямба дахин сонсох гээд байх шиг байна. 


Л.Энхтайван:
-Энэ хуулийг өргөн барих, энэ хэлэлцэж байгаа маань процедурынхаа дагуу, ёсоороо явж байгаа гэж үзэж байгаа. Засгийн газар дээр энийг 3 удаа найруулах талаас нь бас нэлээн нягталж авч хэлэлцсэн. Тэгээд Их Хурал дээр зохих процедурынхаа дагуу хэлэлцэгдэж явж байгаа. 


А.Базархүү:
-Ганбямба гишүүний асуултанд ч гарч байна. Нэг юмыг бас зөв ойлгуулах ёстой гэж санаж байна. Төсвийн хууль өөрөө ерөнхий хууль учраас уул номоороо бол удирдлага,санхүүжилтийн хуулинд захирагдаж гарах хууль биш. Хамгийн гол нь бид нар яахав дээ, янз бүрээр зүтгэдэг учраас үндсэн зарчмын хуулиа өөрчлөөгүй байж байж зөвхөн менежмент зарлагын хуулийг л гаргачихсан байгаа байхгүй юу. Тийм учраас энэ удаагийн процедурын бид нарын алдаа болохоос биш, төсвийн хуулийг удирдлага, санхүүжилтийн хуулинд захируулах тухай асуудал байхгүй.


С.Төмөр-Очир:
-Ингээд асуулт асуухаар нэрээ ирүүлсэн гишүүд дууслаа. Асуулт хариултаа таслая. Одоо зарчмын зөрүүтэй саналуудаар санал хураалт явуулъя. Гишүүд нэлээн анхааралтай суугаарай.


1-р санал. Хуулийн нэрийг “Монгол Улсын нэгдсэн төсвийн тухай хууль” гэж өөрчлөх гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 39


Татгалзсан 12


Бүгд 51


76.5 хувийн саналаар Байнгын хорооны санал дэмжигдлээ.


2-р санал.Төслийн “Хуулийн зорилт” гэсэн 1-р зүйлийн 1.1-ийг дараахь байдлаар өөрчлөн найруулах:


1.1.Энэ хуулийн зорилт нь Монгол Улсын төсөв, төсвийн захирагчийн эрх, үүрэг, төсвийн орлого, зарлагын ангилал, төсвийн гүйцэтгэлийг тайлагнах, төсвийн бүртгэлтэй холбогдсон харилцааг зохицуулахад оршино гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 38


Татгалзсан 9


Бүгд 47


80.9 хувийн саналаар Байнгын хорооны санал дэмжигдлээ.


3-р санал.Төсөлд “Төсвийн, түүний бүрэлдэхүүн” гэсэн дараахь зүйлийг шинээр нэмэх.


… дугаар зүйл.Төсөв, түүний бүрэлдэхүүн

1.Төрийн чиг үүргийг хэрэгжүүлэхэд шаардагдах санхүүгийн эх үүсвэрийг бий болгох зорилгоор тухайн төсвийн жилд т өрийн мэдэлд хуримтлуулан хуваарилж зарцуулах мөнгөн хөрөнгийн орлого, зарлагын тэнцлийг Монгол Улсын нэгдсэн төсөв гэнэ.


2.Монгол Улсын нэгдсэн төсөв нь улсын төсөв болон орон нутгийн төсвөөс бүрдэнэ:


2.1.Улсын Их Хурлаас баталсан, Засгийн газрын бүрдүүлэн, зарцуулах төсвийг Улсын төсөв гэнэ.


2.2.Иргэдийн Төлөөлөгчдийн Хурлаас баталсан, аймаг, нийслэл, сум, дүүргийн Засгийн даргын бүрдүүлэн, зарцуулах төсвийг орон нутгийн төсөв гэнэ.


3.Орон нутгийн төсөв нь аймаг, нийслэлийн төсвөөс, аймаг, нийслэлийн төсөв нь сум, дүүргийн төсвөөс бүрдэнэ гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 36


Татгалзсан 11


Бүгд 47


76.6 хувийн саналаар Байнгын хорооны санал дэмжигдлээ.


4-р санал.Төсөлд “Төсвийн жил” гэсэн дараахь зүйлийг шинээр нэмэх:


… дугаар зүйл. Төсвийн жил

1.Төсвийн жил нь тухайн оны 1-р сарын 1-ний өдрөөс эхэлж 12-р сарын 31-ний өдрөөр дуусгавар болно гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 41


Татгалзсан 6


Бүгд 47


87.2 хувийн саналаар Байнгын хорооны санал дэмжигдлээ.


5-р санал.Төсөлд “Төсвийн захирагч” гэсэн дараахь зүйлийг шинээр нэмэх:


… дугаар зүйл.Төсвийн захирагч

1.УИХ болон тухайн шатны иргэдийн Төлөөлөгчдийн Хурлын баталсан төсвийг төсвийн жилд захиран зарцуулах, түүний үр дүнгийн төлөө хариуцлага хүлээх, гүйцэтгэлийг гаргаж тайлагнах үүрэг бүхий төрийн захиргааны болон төсөвт байгууллагын зохих эрх олгогдсон албан тушаалтныг төсвийн захирагч гэнэ.


2.Төсвийн захирагчийг ерөнхийлөн захирагч, шууд захирагч гэж ангилна.


3.Төсвийн захирагчийн хүлээх эрх, үүргийг Төсвийн байгууллагын удирдлага, санхүүжилтийн тухай хуулиар зохицуулна гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 39


Татгалзсан 8


Бүгд 47


83.0 хувийн саналаар Байнгын хорооны санал дэмжигдлээ.


6-р санал. Төслийн “Төсвийн талаарх санхүү, төсвийн асуудал эрхэлсэн төрийн захиргааны төв байгууллагын эрх үүрэг” гэсэн 3-р зүйлд дараахь хэсгийг нэмэх:


1.Зээлийг эргүүлж төлөх баталгааг Засгийн газрын зөвшөөрснөөр санхүү, төсвийн асуудал эрхэлсэн Засгийн газрын гишүүн гаргана. Төсвөөс нэмэгдэл санхүүжилт шаардагдах гэрээ хэлэлцээрийг зөвхөн санхүү, төсвийн асуудал эрхэлсэн Засгийн газрын гишүүний зөвшөөрснөөр байгуулна гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 33


Татгалзсан 14


Бүгд 47


70.2 хувийн саналаар Байнгын хорооны санал дэмжигдлээ.


7-р санал.Төслийн 2-р бүлгийн гарчиг “Төсвийн орлого, зарлагын ерөнхий ангилал” гэснийг “Төсвийн орлого, зарлага” гэж өөрчлөх Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 38


Татгалзсан 9


Бүгд 47


80.9 хувийн саналаар Байнгын хорооны санал дэмжигдлээ.


8-р санал.Төслийн “Төсвийн орлого, зарлагын ангилал” гэсэн 6-р зүйл, “Улсын төсвийн зарлагын ангилал” гэсэн 10-р зүйлийг нэгтгэн дараахь байдлаар өөрчлөн найруулах:


6 дугаар зүйл.Төсвийн орлого, зарлагын ангилал


6.1.Төсвийн орлогыг дараахь байдлаар ангилна:




6.1.1.татварын нэр төрлөөр;




6.1.2.төсвийн орлогын нэр төрлөөр;




6.1.3.төсвийн орлогыг төвлөрүүлэгч байгууллагаар.


6.2.Төсвийн зарлагыг дараахь байдлаар ангилна:



6.2.1.эдийн засгийн ангиллаар хуваарилсан төсөв;



6.2.2.бүтээгдэхүүний ангиар хуваарилсан төсөв;



6.2.3.төсвийн ерөнхийлөн захирагчийн төсөв;



6.2.4.төсвийн ерөнхийлөн захирагчид хуулиар харьяалуулсан байгууллагын төсөв.


6.3.Төсвийн орлого, зарлагын дэлгэрэнгүй ангиллыг Засгийн газар тогтоож батална.


6.4.Энэхүү ангиллыг төсвийн зохих шатны эрх захирагчид дагаж мөрдөх үүрэгтэй гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 33


Татгалзсан 14


Бүгд 47


70.2 хувийн саналаар Байнгын хорооны санал дэмжигдлээ.


9-р санал.Төслийн “Төсвийн орлого” гэсэн 7-р зүйлд дараахь хэсгийг нэмэх:


7.1.Төрийн чиг үүргийг хэрэгжүүлэх зорилгоор бүх шатны төсөвт зохих хууль тогтоомжийн дагуу бүрдүүлэн хуримтлуулж байгаа албан татвар, төлбөр, хураамж, хүү, торгууль болон гадаад, дотоод бусад эх үүсвэрээс бүрдэх орлогыг төсвийн орлого гэнэ гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 34


Татгалзсан 13


Бүгд 47


72.3 хувийн саналаар Байнгын хорооны санал дэмжигдлээ.


10-р санал.Мөн зүйлийн 7.2.2.-т “орон нутгийн өмчийн эд хөрөнгийг” гэсний дараа “ашигласны төлбөр болон” гэж нэмэх гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 37


Татгалзсан 10


Бүгд 47


78.7 хувийн саналаар Байнгын хорооны санал дэмжигдлээ.


11-р санал.Төслийн “Улсын төсвийн орлого” гэсэн 8-р зүйлийн 8.2.2, мөн “Орон нутгийн төсвийн орлого” гэсэн 9-р зүйлийн 9.2.2, 9.4.2-ын “эд хөрөнгийг” гэсний дараа “ашигласны төлбөр болон” гэж тус тус нэмэх гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 36


Татгалзсан 11


Бүгд 47


76.6 хувийн саналаар Байнгын хорооны санал дэмжигдлээ.


12-р санал.”Төсвийн орлого” гэсэн 8-р зүйлд 8.3.гэсэн дараахь хэсгийг шинээр нэмэх:


8.3.Нийгмийн даатгалын шимтгэл, эрүүл мэндийн даатгалын хураамжийн орлого нь улсын төсвийн орлого байна гэсэн Цэвээнжав гишүүний санал байна, Байнгын хороо дэмжсэн.


Д.Цэвээнжав:
-Би саналаа татаж авлаа.


С.Төмөр-Очир:
-Цэвээнжав гишүүн саналаа татаж авч байгаа юм байна. Байнгын хорооны дарга санал гаргагч хоёр зөрөөд байна. Тийм учраас Цэвээнжав гишүүнээр үг хэлүүлье.


Д.Цэвээнжав:
-Уг нь нийгмийн даатгалын шимтгэлийн орлогыг төсөвт оруулсаар ирсэн л дээ. Ингэж оруулахдаа тэнд ийм тодорхой яг нэр заасан зүйл аль ч урд хуулиудад байхгүй явж байсан юм. Олон улсын ангиллаар аваад үзэхээр бас нэр байдаггүй юм байна лээ. Тэгэхээр сая Засгийн газар Олон улсын валютын сангийн зөвлөмж болоод Төсвийн удирдлага, санхүүжилтийн хуулийг хэрэгжүүлэх арга хэмжээтэй уялдуулж 119 дүгээр тогтоол гаргаад түүний 10-р зүйлд энэ орлогуудыг төсвийн орлого гэж тооцохгүй байхаар заачихсан юм байна лээ, тийм учраас би саналаа татаж авч байгаа юм.


Н.Баяртсайхан:
-Нийгмийн даатгалын шимтгэлийг бид төсвийн орлого гэж тооцож төсвөө баталж ирсэн жишиг байгаа. 2003 онд нийгмийн даатгалын шимтгэлээр 53 тэрбум төгрөгийг төсөвт оруулна гээд одоо хэлэлцэж байгаа төсөвт тусаад явж байгаа. Ийм нөхцөлд бид нийгмийн даатгалын шимтгэлийг төсвийн орлого гэж үзэхгүй гээд хасна гэх юм бол энэ надад ойлгомжгүй байна.Хэдийгээр Цэвээнжав гишүүн гаргасан ч гэсэн Төсвийн байнгын хороон дээр яриад Байнгын хороодын гишүүдийн дэмжлэг авсан гэдэг утгаараа энэ нэг гишүүний санал биш Байнгын хорооны санал болчихож байгаа байх.


Тийм учраас би 119-р тогтоол, Засгийн газар гээд ярьсан. Би энийг нэг их сайн учрыг нь олохгүй байна. Үнэхээр Засгийн газрын тогтоолоор төсвийн орлогын нэг зүйл ангийг ингээд хасчихаж болдог ч юмуу, үгүй ч юмуу болохгүй байх гэж бодож байна. Тийм учраас энэ юу болоод байгаа юм бэ гэдгийг Улаан сайд тайлбар хийх ёстой л доо. Энхтайван сайд тайлбар хийх нь зүйтэй гэж үзэж байна.


Л.Энхтайван:
-Олон улсын байгууллагатай яриад харьцангуй бие даалгах гэдэг юмуу асуудлууд бий. Гэхдээ өнөөдөр өгч байгаа зөвлөмжөөр нь бас нэгэнт л хуулиар энэ маань бүрдүүлж байгаа орлого учраас орлого, зарлагад нь аль алинд нь тусгаад явах нь зүйтэй юмаа гэж хэлээд байгаа учраас одоо бид нарын өргөн бариад маргааш нөгөөдөр хэлэлцэх төсөв дээр ч гэсэн төсвийн орлого тал дээр суучихсан, зарлага дээр ч байгаа учраас энэ саналаа оруулж өгсөн нь зүйтэй юмаа гэж бодож байгаа юм.


С.Төмөр-Очир:
-Энэ хуулинд орохоор тэртээ тэргүй Засгийн газрын тогтоол хүчингүй болж таарна шүү дээ.


Д.Цэвээнжав:
-Энэ төсвийн орлого урд нь ч байсан, одоо ч байх ёстой зүйл л дээ. Орж ирсэн хуулиад хаана нь ч байхгүй, төсвийн орлогын зүйл анги гэсэн бидний бариад баталж байгаа хууль дотор төсвийн орлогын тэгвэл энэ дээр үг нэмэх хэрэгтэй болж байгаа юм. Энэ бол татварын орлого биш шүү дээ. Нийгмийн даатгалын орлого гэдэг бол. Энд чинь улсын нэгдсэн төсөв ямар юмнаас бүрддэг юм бэ гэдгийг энд бид хуульчлаад заагаад өгч байгаа юм. Энэ дотор чинь татварын орлого ийм юмнаас бүрдэнэ, улсын орлого ийм ийм юмнаас бүрдэнэ гээд заасан дотор энэ хураамж байхгүй байгаад байгаа юм. Байлгах үүднээс хэрвээ тэгэх юм бол энэ дээр нэг зүйл, орлогын нэг төрөл нэмж өгөх хэрэгтэй болж байгаа юм л даа, хуулиндаа. Нийгмийн даатгалын шимтгэл бол татварын орлого биш гэдэг талаас нь би гол нь ойлгуулах гэж ядаад байгаа юм. 


Хоёрдугаарт, нийгмийн даатгалын шимтгэл, эрүүл мэндийн даатгалын хураамж гэдэг үг байхгүй л дээ. Ерөөсөө нийтдээ 5 төрлийн даатгал чинь нийгмийн даатгалын шимтгэл гэсэн 1 ойлголтоор явж байгаа байхгүй юу. Эрүүл мэндийн даатгалын хуулийг бид өнгөрсөн чуулганаараа батлаад гаргачихсан. Тэрэн дээр чинь хуучин хураамж гэж хэлж байсан үгийг шимтгэлболгоод батлаад гаргачихсан юм. Тийм учраас хэрвээ оруулахаар болбол тэр үг бас дарагдана. Тэгж хураалгахыг хүсье.


С.Төмөр-Очир:
-Хураалгах юм байна. Тэгэхдээ манайхан Байнгын хороон дээр ярихдаа нийгмийн даатгалын хураамж гэдэг үгээрээ орчихсон юмуу, эсвэл манай Тамгын газар энийг өөрчилчихөөд байна уу? Сая бас Базархүү гишүүн надад гомдол тавьж орж ирсэн. Бидний байнгын хороон дээр яриагүй юмыг Тамгын газар оруулж ирчихээд байх юмаа, ямар учиртай юм бэ гэж. Тэгээд сүүлд та нарт залруулга гэж юм тарж байгаа биз дээ, тэр чинь Базархүү гишүүн энд гомдол гаргаж байж тарж байгаа зүйл. Тэгэхээр би Тамгын газраас асууя. Цогтсайхан энэ эрүүл мэндийн даатгалын хураамж гэдэг үг Байнгын хороон дээр байхгүй юм орж ирчихээд байна уу, эсвэл Байнгын хороон дээр байж байгаа юм орж ирчихээд байна уу?


Н.Цогтсайхан:
-Байнгын хороон дээр шимтгэл хураамж гэж яригдаад, тодруулаад асуугаад эрүүл мэндийн даатгалын гэдэг нэмж орж ирээд, цаашдаа эрүүл мэндийн даатгалын хураамж гээд бичигдсэн байгаа.


С.Төмөр-Очир:
-Бидэнд бас нэг юм хэлээд байгаа юм. Тамгын газар Улсын Их Хурлын гишүүдэд зөвлөх байгууллага шүү дээ. Тэгэхээр зөвлөж чадахгүй байна гэсэн үг болж байна шүү дээ. Уг нь Байнгын хороон дээр энэ даатгалын шимтгэл, хураамж гэсэн үг ороод ирэх юм бол манай Тамгын газар хуулиар хураамж гэж байхгүй болсон. Энийг чинь заслаа гэж хэлэх ёстой юмыг л чадахгүй байна гэдгийг харуулж байна. Санал хураалт явуулъя. Байнгын хорооны саналыг дэмжье гэдгээр санал хураалт явуулъя.


Дэмжсэн 33


Татгалзсан 14


Бүгд 47


70.2 хувийн саналаар Байнгын хорооны санал дэмжигдлээ.


13-р санал.Төсөлд “Төсвийн зарлага” гэсэн дараахь зүйлийг шинээр нэмэх:


… дугаар зүйл.Төсвийн зарлага.


1.Төрийн чиг үүргийг хэрэгжүүлэхийн тулд батлагдсан төсвөөс төсвийн захирагчийн үйл ажиллагаа, түүний үр дүнг санхүүжүүлэхээр хуваарилж, зарцуулж буй төсвийн хөрөнгийг төсвийн зарлага гэнэ.


2.Төсвийн хөрөнгийн хуваарилалт,санхүүжилт, зарцуулалт,гүйцэтгэл,тайлан гаргахтай холбогдсон харилцааг Төсвийн байгууллагын удирдлага, санхүүжилтийн хуулиар зохицуулна.


3.Орон нутгийн төсвийн хариуцан санхүүжүүлэхээс бусад төрийн үйл ажиллагааг улсын төсвөөс санхүүжүүлнэ гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 39


Татгалзсан 8


Бүгд 47


83.0 хувийн саналаар Байнгын хорооны санал дэмжигдлээ.


Н.Баяртсайхан:
-14, 18 дахь саналуудыг Төсвийн байнгын хороо татаж авч байгаа. Ийм зүйлийг хийхдээ би Байнгын хорооны гишүүд,ажлын хэсгийн гишүүдтэйгээ зөвлөлдлөө. 14 дэх санал бол 2-р сарын 1-нээс эхэлж хүчин төгөлдөр болж үйлчлэх Газрын тухай хуультай манай энэ санал зөрчилдөж эхэлж байгаа юм байна. Бид байнгын хороон дээр санал хураасныхаа дараа асуудлыг ингэж шийдсэнийхээ дараа судалж үзлээ. Газрын тухай хуулиар бол газрын төлбөрийг аймаг, нийслэлийн газрын алба хариуцаж холбогдох төсөвтөө оруулахаар Газрын хуулиар шийдсэн байгаа юм байна. Энэ хууль бол 2-р сарын 1-нээс эхэлж хэрэгжиж эхлэнэ.


Яг ийм зүйл бид 18 дахь саналтай холбогдуулж хэлэхээс өөр аргагүй боллоо. 2003 оны 1-р сарын 1-нээс Төсвийн байгууллагын удирдлага, санхүүжилтийн тухай хууль хэрэгжиж эхлэнэ. Энэ хуулийг хэлэлцэж байх явцад улсын төсвийн ерөнхийлөн захирагчийн захиалгат бүтээгдэхүүний санхүүжилтийг орон нутгийн төсвийн нэг бүрэлдэхүүн хэсэг болгохоор тэр үед ярилцаж шийдсэн байгаа юм.


Ийм саналыг Засгийн газраас оруулж ирсэн. Засгийн газрын оруулж ирсэн тэр газрын төлбөртэй холбоотой, улсын төсвийн ерөнхийлөн захирагчийн захиалгат бүтээгдэхүүний санхүүжилттэй холбоотой санал бол бодитой үндэстэй байсан гэж бид дүгнэлт хийж байгаа учраас 14, 18 дахь саналаар санал хураалгахгүй байхыг хүсч байна.


15-р санал. Мөн зүйлийн “9.3.2.авто тээврийн болон өөрөө явагч хэрэгслийн албан татвар” гэснийг хасч, “Аймаг, нийслэлийн төсвийн татварын орлого дараахь орлогоос бүрдэнэ” гэсэн 9.2 дахь хэсэгт нэмж оруулах гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 35


Татгалзсан 14


Бүгд 49


71.4 хувийн саналаар Байнгын хорооны санал дэмжигдлээ.


16-р санал.Мөн зүйлийн “9.1.4.ус, рашаан ашигласны төлбөр” гэснийг хасах гэсэн Гомбожав, Эрдэнэбилэгт нарын санал байна.Байнгын хороо дэмжсэн байна. Байнгын хорооны саналыг дэмжье гэдгээр санал хураалт явуулъя.


Дэмжсэн 30


Татгалзсан 19


Бүгд 49


61.2 хувийн саналаар Байнгын хорооны санал дэмжигдлээ.


17-р санал. “9.1.5.ашигт малтмалын хайгуул хийх болон ашиглалт явуулахад олгох тусгай зөвшөөрлийн төлбөр” гэснийг хасч “Улсын төсвийн орлого” гэсэн 8-р зүйлийн 8.1 дэх хэсэгт нэмж оруулах гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 32


Татгалзсан 15


Бүгд 47


68.1 хувийн саналаар Байнгын хорооны санал дэмжигдлээ.


19-р санал.Төсөлд “Засгийн газрын тусгай сан” гэсэн дараахь зүйлийг шинээр нэмэх:


… дугаар зүйл.Засгийн газрын тусгай сан.


1.Засгийн газрын захиран зарцуулах эрхийн хүрээнд Засгийн газрын нөөц хөрөнгө, болзошгүй зардлын эрсдлийн санг улсын төсвийн бүрэлдэхүүн хэлбэрээр, Улсын Их Хурлын зөвшөөрлөөр байгуулан зарцуулж болно.


2.Байгалийн гэнэтийн аюул, гамшигт үзэгдэл болон гадаад, дотоод зах зээлийн орчны нөлөөллийн улмаас нийт эдийн засаг, улсын төсөвт учирч болзошгүй эрсдлээс сэргийлэх зорилгоор жил тутам дотоодын нийт бүтээгдэхүүний1 хүртэлх хувьтай тэнцэх хэмжээний эрсдлийн санг байгуулж болно.


3.Засгийн газрын нөөц хөрөнгө, болзошгүй зардлын эрсдлийн санг бүрдүүлэх, зарцуулах,төсвийн хуваарилагдаагүй зардлыг зарцуулах журмыг хуулиар зохицуулна гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 35


Татгалзсан 12


Бүгд 47


74.5 хувийн саналаар Байнгын хорооны санал дэмжигдлээ.


20-р санал.Төслийн “Бусад зүйл” гэсэн 11-р зүйлд дараахь хэсгийг шинээр нэмэх:


11.5.Төрийн сангийн дансыг Монголбанк,түүний харьяа салбарууд болон гэрээний үндсэн дээр арилжааны банкуудад байршуулж болно гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 40


Татгалзсан 7


Бүгд 47


85.1 хувийн саналаар Байнгын хорооны санал дэмжигдлээ.


21-р санал.Төсөлд “Төсвийн гүйцэтгэлийг тайлагнах” гэсэн дараахь зүйлийг шинээр нэмэх:


… дугаар зүйл.Төсвийн гүйцэтгэлийг тайлагнах

1.Засгийн газар улсын төсөв (үүний дотор Засгийн газрын тусгай сан, хуваарилагдаагүй зардал)-ийн гүйцэтгэлийг бүтэн жилээр гаргаж Улсын Их Хуралд өргөн мэдүүлнэ.


2.Улсын төсвийн гүйцэтгэлийг тайлагнах журмыг Төсвийн байгууллагын удирдлага, санхүүжилтийн хуулиар зохицуулна гэсэн Байнгын хорооны санал байна. Байнгын хорооны саналыг дэмжье гэдгээр санал хураалт явуулъя.


Дэмжсэн 36


Татгалзсан 11


Бүгд 47


76.6 хувийн саналаар Байнгын хорооны санал дэмжигдлээ.


Ингээд зарчмын зөрүүтэй саналуудаар байнгын хорооны саналыг хурааж дууслаа. Байнгын хорооны дүгнэлтэд эцсийн хэлэлцүүлгийг шууд явуулж хуулийг батлая гэсэн ийм горимын санал оруулж ирсэн. Байнгын хорооны горимын саналыг дэмжье гэдгээр санал хураалт явуулъя.


Дэмжсэн 34


Татгалзсан 14


Бүгд 48


70.8 хувийн саналаар Байнгын хорооны санал дэмжигдлээ.


Төсвийн тухай шинэчилсэн найруулга гэсэн хуулийг бүхэлд нь батлая гэдгээр санал хураалт явуулъя.


Дэмжсэн 37


Татгалзсан 11


Бүгд 48


77.1 хувийн саналаар шинэ нэрээрээ Монгол Улсын нэгдсэн төсвийн тухай хууль батлагдлаа. Ингээд ажлын хэсгийнхэнд баярлалаа. Өнөөдрийн чуулганаар хэлэлцэх асуудал дууссан учраас … хууль хүчингүй болгох нэг юм байгаа юм байна. 


Хууль хүчингүй болсонд тооцох тухай хуулийн төсөл тараагдсан байгаа. Энийг батлая гэдгээр санал хураалт явуулъя.


Дэмжсэн 36


Татгалзсан 13


Бүгд 49


73.5 хувийн саналаар хууль хүчингүй боллоо. 


Ингээд чуулганы нэгдсэн хуралдаанаар хэлэлцэх асуудал дууссан учраас хуралдааныг хаасныг мэдэгдье. Баярлалаа.

